ქართული პრესის მონიტორინგი

05.03.2018
სარჩევი: 
- 6 -კვირის პალიტრა


- 6 -"იმედია, ომის მსურველ კრემლს ხელში ისევ საქართველო არ შერჩება" (კვირის პალიტრა)


- 7 -სახელფასო ორ-ომ-ტრიალი ბორჯომში (კვირის პალიტრა)


- 8 -"ამაზე მეტი რაღა უნდა მოხდეს, რომ ერმა გავიღვიძოთ?" (კვირის პალიტრა)


- 9 -"ვიძიებთ უმძიმეს დანაშაულებს, რომლებიც, სავარაუდოდ, ჩადენილ იქნა საქართველოში 2008 წლის ივლისიდან ოქტომბრის ჩათვლით" (კვირის პალიტრა)


- 10 -როგორ "პრავდებოდა" უნებართვო მშენებლობები (კვირის პალიტრა)


- 11 -"მერწმუნეთ, კიდევ იქნება ხანძარი და ისევ მხოლოდ მედია ატეხს განგაშს" (კვირის პალიტრა)


- 12 -ბატალიონები რეალური საფრთხის მოსაგერიებლად (კვირის პალიტრა)


- 13 -ალია


- 13 -ის, რომ მასობრივი აქციები იგეგმება, „ქართულ ოცნებაშიც“ იციან, მაგრამ ძალიან მშვიდად არიან  - ივანიშვილს 50 მილიონის დახარჯვა სურდა იმისთვის, რომ ბორჯომის ნაძვნარიდან მილით სოლოლაკის სასახლემდე ჟანგბადი წამოეღო (ალია)


- 14 -ხელისუფლებამ გააწუილა! - რა პოლიტიკური დებილიზმი დაემართა „ქართულ ოცნებას“?! (ალია)


- 16 -„თუ ტატუნაშვილის მკვლელის, ფილიპ ხაჩიროვის ძმა იმ პერიოდშიც სეპარატისტი იყო, როდესაც ვასილ მაღლაფერიძის მძღოლად მუშაობდა, ეს, როგორც მინიმუმ, უხერულ მდგომარეობაში აყენებს მაღლაფერიძეს“ (ალია)


- 17 -„იგეგმებოდა ტატუნაშვილის ალაპარაკება, მას უნდა ეთქვა ის, რაც აწყობდა მოსკოვსა და ცხინვალის ხელისუფლებას“ (ალია)


- 19 -ცოცხლებზე არ ზრუნავს ეს ხელისუფლება და გარდაცვლილის შურის საძიებლად აიტკიებს თავს? - რატომ არ ურიგებს ხელისუფლება საზღვრისპირა სოფლების მცხოვრებთ იარაღს, როგორც ეს თავის დროზე ირაკლი ოქრუაშვილმა გააკეთა?! (ალია)


- 20 -ძალიან მალე „ქართული ოცნების“ მორიგი ჩაფლავების მომსწრეები გავხდებით (ალია)


- 21 -რისთვის უნდა რეალურად შსს-ს კიდევ 5 მილიონის სამხრე კამერა? – „უსაფრთხო ქალაქი, უსაფრთხო რაიონი, უსაფრთხო ქვეყანაო“ და 15 მილიონის ჭკვიანი კამერა იყიდეს! ვინმე გრძნობს თავს დღეს უსაფრთხოდ? ამ კამერებით მხოლოდ მძღოლებს აჯარიმებენ და კიდევ ფულს შოულობენ“ (ალია)


- 22 -შეშლილი, შეშლილი, შეშლილი სამშობლო - მეც მომინდა სახელმწიფოს გაძარცვა - მომეცით 48 მილიონი და ჩავჯდები ციხეში 1 წელი და 3 თვე (ალია)


- 22 -ბოლოს და ბოლოს, რას უპირებს მერია ტაქსის მძღოლებს?  (ალია)


- 23 -„ნატოში შესვლამდე შეიძლება იმდენი ზიანი მიიღო, ხელში ქვეყანა კი არა, ზესტაფონი და ქუთაისი შეგრჩეს მარტო“ (ალია)


- 23 -„ალიას“ ექსკლუზიური ინტერვიუ საქართველოს კონსულთან ისრაელში - 28 აუცილებელი პირობა - რა უნდა იცოდეთ, ისრაელიდან უკან რომ არ გამოგაბრუნონ (ალია)


- 24 -გია მაისაშვილი: ახლაც ყურში ჩამესმის პოლიციის სამმართველოს უფროსის, გეგეჭკორის ხმა  - მაისაშვილს თავში ესროლეთო!.. ამის შემდეგ თვალთ დამიბნელდა...“ -  მაშინ თბილისში ხმა გავრცელდა, რომ გია მაისაშვილს მოწამლული პლასტმასის ტყვია ესროლეს, რომელიც სამუდამოდ ჩარჩა ორგანიზმში (ალია)


- 24 -როგორ უყიდდა ბანკი სახლს კომპოზიტორ მიხეილ ზაქარიაშვილს „სითი პარკის“ სამი 10-ლარიანი ჯარიმის გამო! (ალია)


- 25 -სკანდალი - როგორ ცხოვრობენ სინამდვილეში ვიდეოსიუჟეტებში აღწერილი უკიდურესად გაჭირვებული ოჯახები და ვის სჭირდება ეს აფიორა? – „ერთ ოჯახს ვეხმარებოდით და ბოლოს გაირკვა, რომ ბებია, თურმე, ჩვენგან ჩატანილ ტანსაცმელსა და ნივთებს ყიდდა“ (ალია)


- 25 -„ნიკორა“ ახალ სკანდალში ეხვევა?! - სუპერმარკეტებს ახალ ბრალდებებს უყენებენ (ალია)


- 26 -პრაიმტაიმი


- 26 -ექსკლუზიური ინტერვიუ გიორგი გახარიასთან / შს მინისტრის პასუხები ყველა აქტუალურ კითხვაზე / „გუგეშაშვილის საქმეზე გამოძიება ძალიან აქტიურ ფაზაშია“ EXCLUSIVE (პრაიმტაიმი)


- 28 -კახა კალაძის 100 დღე / „არ მგონია, ამ ყველაფერზე უცნაური შეთქმულებების თეორიებით უნდა ვიმსჯელოთ“ (პრაიმტაიმი)


- 28 -ოპოზიცია ბოიკოტისთვის ემზადება, მარგველაშვილი - მეორე ტურისთვის (პრაიმტაიმი)


- 30 -რა ვიცით დაგროვებითი საპენსიო რეფორმის შესახებ? / პასუხი ყველა კითხვაზე  (პრაიმტაიმი)


- 31 -ადაპტირებული სკოლები შშმ პირების გარეშე და შშმ პირები არაადაპტირებულ გარემოში (პრაიმტაიმი)


- 31 -სკანდალური დოკუმენტები დეკანოზის საქმეში (პრაიმტაიმი)


- 32 -ასავალ-დასავალი


- 32 -გია ხუხაშვილი: ხელისუფლების ყველა გადაწყვეტილება, რომელიც ბიძინა ივანიშვილის პირადი ჩარევის გარეშე მიიღება, ქვეყანაში ქაოსსა და ბაკქანალიას იწვევს! („ასავალ-დასავალი“)


- 34 -შალვა ხაჭაპურიძე: მოსამართლეები, რომლებმაც სააკაშვილის რეჟიმის დროს 200 კაცი პოლიტიკური ნიშნით ციხეში გაუშვეს, შავ სიაში უნდა  შევიდნენ! („ასავალ-დასავალი“)


- 35 -ეს სავალალოა! ეს კატასტროფაა//პრემიერ კვირიკაშვილის 17 ბრძანება და საქართველოს მართლმსაჯულებისათვის ჩაცემული 17 ლახვარი! („ასავალ-დასავალი“)


- 35 -ვატყობ ამ წელსაც მოგვიწევს ცოცხის დათესვა ბოსტანში, იმდენი საჩივარია კვირიკაშვილის ფოსტაში//ბიძინა ივანიშვილისა და დავით ჩიხლაძის გასაუბრება („ასავალ-დასავალი“)


- 36 -გია მაისაშვილი სააკაშვილის ჯალათური რეჟიმის მორიგი მსხვერპლია! („ასავალ-დასავალი“)


- 36 -გუბაზ სანიკიძე: ქართულმა ოცნებამ მას შემდეგ ამითვალწუნა, როცა ვთქვი, მურუსიძის ვირუსი ქართულ ოცნებას დაბრიდავს-მეთქი! („ასავალ-დასავალი“)


- 37 -ვინ მოაწერა და ვინ არ მოაწერა ხელი დიპლომატიური კორპუსისადმი მიმართვას, რომელსაც დიდი სკანდალი მოჰყვა („ასავალ-დასავალი“)


- 38 -ნიკოლოზ მჟავანაძე: ნატოს ჰეგემონია დაემხო! („ასავალ-დასავალი“)


- 39 -არჩილ კაიკაციშვილი: საქართველოში ჩურჩულის დრო ბრუნდება! („ასავალ-დასავალი“)


- 40 -კახაბერ ოქრიაშვილი: ბევრჯერ მიგრძვნია უფლის ხელი და მჯერა ბედ-იღბლის! („ასავალ-დასავალი“)


- 40 -რეზონანსი


- 40 -ახალგორში ქართველებზე ტოტალური კონტროლი დააწესეს (რეზონანსი)


- 41 -საქართველო უკრაინასთან და მოლდოვასთან ერთობლივი სამხედრო შენაერთის შექმნაზე უარს ამბობს (რეზონანსი)


- 42 -ხუხაშვილი: სახელისუფლებო ვერტიკალი მოშლილია და გაუგებარია, ვინ უნდა მიიღოს გადაწყვეტილება (რეზონანსი)


- 43 -მოსამართლე მოსამართლის წინააღმდეგ (რეზონანსი)


- 44 -რამდენად დამაჯერებელია ინფორმაცია, რომ "ოცნება" საპრეზიდენტი კანდიდატად თეა წულუკიანს დაასახელებს? (რეზონანსი)


- 45 -ახალი თაობა


- 45 -თეა წულუკიანი  თუ სალომე ზურაბიშვილი? (ახალი თაობა)


- 46 -„ პუტინს სურდა, ქართველი ხალხი რუსეთის ტანკებს ყვავილებით დახვედროდა“ (ახალი თაობა)


- 46 -მამუკა გვაძაბია: „ოკუპაციის შესახებ კანონის შერბილება დაუშვებელია“ (ახალი თაობა)


- 47 -კვლევა: ხელისუფლების პიარისთვის საბიუჯეტო დანახარჯები გაზრდილია (ახალი თაობა)




კვირის პალიტრა

"იმედია, ომის მსურველ კრემლს ხელში ისევ საქართველო არ შერჩება" (კვირის პალიტრა)

ავტ. ნათია დოლიძე

ინტერვიუ რამაზ საყვარელიძესთან. 

ექსპერტი რამაზ საყვარელიძე გამოცემასთან ინტერვიუში ქვეყანაში მიმდინარე რამდენიმე მოვლენას ეხება, საუბარს კი არჩილ ტატუნაშვილის საქმის პოლიტიკური შეფასებით იწყებს. მისი განმარტებით, არ არის გამორიცხული, მსგავსი ტრაგედიები ოკუპაციური პოლიტიკის იმ ნაწილად იქცეს, რომლითაც ქართულ საზოგადოებაზე მუდმივად იქნება ემოციური ზეწოლა და რის საფუძველზეც, შესაძლოა, ოკუპანტებმა ახალ-ახალი პროვოკაციები დაგეგმონ. მისივე თქმით, ცხედრის გადმოცემის გაჭიანურება, გარდა იმისა, რომ დანაშაულის კვალის წაშლას ემსახურება, შესაძლოა, ხალხში დაძაბულობის გაზრდასაც ითვალისწინებდეს, რომ ქართველებმა ცხელ გულზე იმოქმედონ. „ჩვენი ხელისუფლების ფრთხილი პოლიტიკური ხაზი, რაც უშედეგობის გამო ჩვენში ბევრს აღიზიანებს, შესაძლოა ყველაზე მიზანშეწონილიც კი არის.“ - აღნიშნავს რესპონდენტი.
რაც შეეხება  საზოგადოებისთვის ცნობილ პირთა წერილს, სადაც ნატო-საქართველოს ურთიერთობაა გაკრიტიკებული და რუსეთთან მიდგომების შეცვლის აუცილებლობაზეა საუბარი, საყვარელიძე აცხადებს, რომ სრულიად გაუგებარია, რა აზრი ჰქონდა ამ წერილის დაუფიქრებლად დაწერას, როცა მისი შედეგი არ არის გათვლილი და შეიძლება ძალიან საზიანო აღმოჩნდეს ქვეყნისთვის.
საყვარელიძის მოსაზრებით, საკუთარი მოსახლეობის გულის მოსაგებად პუტინს სჭირდება პატარა და მომგებიანი ომი და იმედია, ამისთვის ისევ საქართველოს არ გამოიყენებს. 

ექსპერტი ბორჯომის მუნიციპალიტეტში განვითარებულ მოვლენებსაც ეხმაურება და თვლის, რომ მაშინ, როდესაც უდიდესი სხვაობაა მოსახლეობის ეკონომიკურ დონესა და მოხელეთა ცხოვრების დონეს შორის, სრულიად არასწორია სახელმწიფო სექტორში ისედაც მაღალი ხელფასების თემის წინ წამოწევა, ამან შეიძლება სოციალური აფეთქება გამოიწვიოს:
„ჩემი დაკვირვებით, მუნიციპალიტეტებში დასაქმებულთა დიდი ნაწილი უსაქმურობაში იღებს ხელფასს. ასე თუ გაგრძელდა, "ქართულ ოცნებას" ძალიან გაუჭირდება. ისედაც უკვე მყიფე ნიადაგზე დგას. ჯერჯერობით არჩევნებს კი იგებს იმის ხარჯზე, რომ მეტოქე, ფაქტობრივად, არა ჰყავს, მაგრამ საკმარისია გამოჩნდეს რეალური ალტერნატივა, რომელიც ამ სუსტ წერტილებს გამოიყენებს, ძალიან ცუდად წაუვა "ქართულ ოცნებას" საქმე.“ - დასძენს რესპონდენტი. 

სახელფასო ორ-ომ-ტრიალი ბორჯომში (კვირის პალიტრა)

ავტ. რუსუდან შელია

სტატიის თანახმად, ბორჯომში განვითარებული მოვლენები მიანიშნებს, რომ იქ პოლიტიკური კრიზისი მომწიფდა. მომხდარს პოლიტიკურ შოუს უწოდებს იურისტი ლევან ალაფიშვილი. მისი განმარტებით, საჯარო მოხელეებს კანონმა​ დაავალა დანამატისა და ხელფასის გაერთიანება და ამ სახით მისი გაცემა. ეს პროცედურა​ უკვე გაიარა 70-ვე მუნიციპალიტეტმა და პრობლემა ბორჯომში მხოლოდ იმის გამო შეიქმნა, რომ საკრებულოში უმრავლესობაშია ოპოზიცია და "ნაციონალურმა მოძრაობამ" შეძლო პოლიტიკური მიზნებისთვის ამის გამოყენება. 
ალაფიშვილი ფიქრობს, რომ თუ ეს კრიზისი ოთხი წლის განმავლობაში გაგრძელდება და ნებისმიერ საკითხზე პოლიტიკური მანიპულაციებით წარიმართება დავა, მუნიციპალიტეტს სერიოზული ზიანი მიადგება. 

ეკონომისტი აკაკი ცომაია ყურადღებას ამახვილებს იმ სხვაობაზე საჯარო მოხელის ანაზღაურებასა და მოქალაქეების შემოსავლებს შორის, რაც ბოლო პერიოდში განსაკუთრებით თვალსაჩინო გახდა. მისი ინფორმაციით, რიგითი მოქალაქის შემოსავალსა და ჩინოვნიკის ხელფასს შორის ათჯერ მეტი სხვაობაა, რაც არც ერთ სტანდარტში არ ჯდება. 
ცომაია დასძენს, რომ საჯარო სექტორში ნებისმიერი ადამიანი, პირველ რიგში, კერძო ინტერესების დაკმაყოფილებაზეა ორიენტირებული, რადგან იცის, რომ ქვეყანაში კონტროლის მექანიზმი არ არსებობს. 

"ამაზე მეტი რაღა უნდა მოხდეს, რომ ერმა გავიღვიძოთ?" (კვირის პალიტრა)

ავტ. რუსუდან შელია

ცხინვალში მოკლული ქართველი სამხედროს, არჩილ ტატუნაშვილის ახლობლები გამოცემასთან მომხდართან დაკავშირებით საკუთარ ვერსიებზე საუბრობენ. ტატუნაშვილის მეგობარი ამბობს, რომ ის სასტიკად არის ნაწამები და საავადმყოფოში უკვე გარდაცვლილი მიიყვანეს. რესპონდენტი კატეგორიულად გამორიცხავს  ბუნებრივი სიკვდილის ვერსიას და აქვე აცხადებს, რომ ტატუნაშვილის ოჯახი სახელმწიფოებრივად აზროვნებს, იციან, რომ ხეობაში პროვოკაცია ახლა მხოლოდ რუსეთს აწყობს, ამიტომაც მაქსიმალურად არიდებენ  თავს ყოველგვარ სპეკულაციას. 
რესპონდენტი ასევე ამბობს, რომ მომხდარმა უნდა გააერთიანოს საზოგადოების ყველა ფენა და ქვეყნის გაერთიანებისთვის საბრძოლველად შეამზადოს. 

სახელმწიფო მინისტრი ქეთევან ციხელაშვილი ხაზს უსვამს იმ გარემოებას, რომ დღეს საქართველოს ხელისუფლება მოკლებულია სამართლებრივი მოქმედებების ბერკეტებს ოკუპირებულ ტერიტორიაზე, თუმცა, ყველა მეთოდს იყენებს - დაწყებული ცხელი ხაზის აქტიური მუშაობით, საერთაშორისო პარტნიორების მობილიზებით, მოლაპარაკების ფორმატითა და არაფორმალური კონტაქტების გამოყენებით, რომ საქმე ბოლომდე მიიყვანოს. 

ექსპერტი დავით კუხალაშვილის შეფასებით, არჩილ ტატუნაშვილის ტრაგედიამ გამოავლინა, რომ ქართული სპეცსამსახურები საპრევენციო ვითარებას ვერ მართავენ. ის მიიჩნევს, რომ სპეცსამსახურებს უნდა ჰქონოდათ ოპერატიული ინფორმაცია და უნდა გაეფრთხილებინათ ტატუნაშვილი თვალთვალის შესახებ, რაც მის ოჯახს ამ ტრაგედიას თავიდან ააცილებდა. 

"ვიძიებთ უმძიმეს დანაშაულებს, რომლებიც, სავარაუდოდ, ჩადენილ იქნა საქართველოში 2008 წლის ივლისიდან ოქტომბრის ჩათვლით" (კვირის პალიტრა)

ავტ. ვაჟა თავბერიძე

სტატიის თანახმად, საქართველო პირველი ქვეყანა გახდა აფრიკის კონტინენტს გარეთ, სადაც ჰააგის სისხლის სამართლის საერთაშორისო სასამართლოს წარმომადგენლ​ობა გაიხსნა. ბიუროს ხელმძღვანელი, ესტონელი დიპლომატი კაუპო კანდი გამოცემასთან საუბრისას განმარტავს, რამდენად გაამარტივებს ბიუროს გახსნა 2008 წლის ომის დანაშაულების საბოლოო გამოძიებას.
ჟურნალისტის თქმით, რუსეთმა ყველა ღონე იხმარა, რომ ეუთოსა და გაეროს სადამკვირვებლო მისიები საქართველოდან გაეძევებინა. კითხვაზე, შეიძლება თუ არა, იგივე ბედი გაიზიაროს ახლადგახსნილმა ბიურომაც, რესპონდენტი ამბობს, რომ სისხლის სამართლის საერთაშორისო სასამართლოში 120-ზე მეტი სახელმწიფოა გაწევრებული და რუსეთს შეზღუდული აქვს რესურსები, ზეგავლენა მოახდინოს მათ აქტივობებზე. 
რაც შეეხება საგამოძიებო პროცესს, დიპლომატის განმარტებით, გამოძიება გრძელდება მანდატის თანახმად და ის არის კონფიდენციალური. მისივე თქმით, როგორც კი პროკურორ ფატუ ბენსუდას საკმარისი მტკიცებულებები ექნება, საქმეს სასამართლოში წარადგენს და შემდგომ უკვე ყველაფერი სასამართლოს გადაწყვეტილებაზე იქნება დამოკიდებული.

როგორ "პრავდებოდა" უნებართვო მშენებლობები (კვირის პალიტრა)

ავტ. ემა ტუხიაშვილი

გამოცემის ინფორმაციით, მხოლოდ ბოლო ორ თვეში თბილისის მერიის ზედამხედველობის სამსახურმა სხვადასხვა დარღვევის გამო 46 მშენებარე ობიექტი შეაჩერა. ერთ-ერთი ყველაზე გახმაურებული შემთხვევა ეხება სამშენებლო კომპანია "სვეტს", სადაც ამბობენ, რომ მშენებლობის შეჩერების მიზეზი მთავრობის #41 დადგენილებაში შეტანილი ცვლილებაა, რომელიც მეტწილად სახანძრო უსაფრთხოების ნორმების გამკაცრებას ეხება.
სტატიის ავტორი ვარაუდობს, რომ თბილისში გაიზრდება კანონდამრღვევი სამშენებლო კომპანიებისა და შესაბამისად, შეჩერებული მშენებლობების რაოდენობა.

მენაშენეთა ასოციაციის წარმომადგენელი, სამშენებლო კომპანია "არსის" დირექტორი თორნიკე აბულაძე ფიქრობს, რომ კომპანიებს დაახლოებით სამი თვე დასჭირდებათ, რათა შესაბამისობაში მოიყვანონ სამშენებლო უსაფრთხოება და მშენებლობა განაგრძონ, თუმცა, ადგილი აქვს ერთ მნიშვნელოვან პრობლემას. მისი სიტყვებით: „ძალაში შევიდა ახალი ნორმა სახანძრო უსაფრთხოების წესების შესახებ, რომლებიც უკვე პროექტირებისას უნდა აისახოს. ვისაც უნებართვოდ ჰქონდა დაწყებული მშენებლობა იმ იმედით, რომ შემდგომში მას მერიაში შეათანხმებდა, კანონის გამკაცრებამ მოუსწრო. დაწყებული პროექტები მოთხოვნებს აღარ პასუხობს. ასეთი სახლები ვეღარ "გაპრავდება", როგორც ადრე, მხოლოდ 8-ათასლარიანი ჯარიმის გადახდით.“ ის დასძენს, რომ იქნება მძიმე შემთხვევები, თუმცა, ეს კრიზისს არ გამოიწვევს, რადგან ბევრად მეტია დეველოპერი, ვინც კეთილსინდისიერად აშენებს. 

"მერწმუნეთ, კიდევ იქნება ხანძარი და ისევ მხოლოდ მედია ატეხს განგაშს" (კვირის პალიტრა)

ავტ. თეა ხურცილავა

სტატიის თანახმად, ბოლო წლებში სავაჭრო ობიექტების დაწვით მიღებულმა ზარალმა მილიონობით ლარს გადააჭარბა, მაგრამ არც ერთი საქმე გამოძიებული არ არის. 
ექსპერტი ალექსანდრე რეკვავა ამბობს, რომ საქმეების გამოსაძიებლად საჭიროა ცოდნა და მონდომება. მისივე თქმით, მწარე რეალობაა, რომ უბედური შემთხვევის დროს ატყდება ხმაური, დაიწყება მსჯელობა, მერე კი, მომდევნო შემთხვევამდე, პრობლემა ყველას ავიწყდება. ის ვარაუდობს, რომ კიდევ მოხდება მსგავსი ფაქტები, თუმცა, მიზეზებზე და გამოსავალზე მსჯელობა უშედეგო იქნება. 
ექსპერტის მოსაზრებით, სახელმწიფომ უნდა შექმნას სასწავლო დაწესებულება, რომელიც მოამზადებს სახანძრო უსაფრთხოების კვალიფიციურ სპეციალისტებს. ისინი გამოიძიებენ საქმეებს, გამოაქვეყნებენ სწორ დასკვნებს და დამნაშავეები დაისჯებიან. 

ბატალიონები რეალური საფრთხის მოსაგერიებლად (კვირის პალიტრა)

ავტ. ირაკლი ალადაშვილი

სტატიის მიხედვით, ქართული ქვეითი ბატალიონების პირადი შემადგენლობის ახალი ავტომატებითა და ტყვიამფრქვევებით გადაიარაღებაზე 37 მლნ დოლარი დაიხარჯება. სტატიის ავტორის ინფორმაციით, 2018 წელს საქართველოს შეიარაღებული ძალებისთვის ამერიკული სამხედრო დახმარება 117 მლნ დოლარს გაუტოლდება და ამ თანხის უდიდესი ნაწილი სწორედ "საქართველოს მზადყოფნის პროგრამის" მატერიალურ უზრუნველყოფას მოხმარდება.
ჟურნალისტი დასძენს, რომ საქართველოს უსაფრთხოების განსამტკიცებლად აუცილებელია, სავარაუდო მოწინააღმდეგემ იცოდეს, რომ საქართველოზე თავდასხმის შემთხვევაში ის მძიმე დანაკარგის საფრთხის წინაშე აღმოჩნდება, რამაც შეიძლება მას სამხედრო აგრესია გადააფიქრებინოს.


ალია 

ის, რომ მასობრივი აქციები იგეგმება, „ქართულ ოცნებაშიც“ იციან, მაგრამ ძალიან მშვიდად არიან  - ივანიშვილს 50 მილიონის დახარჯვა სურდა იმისთვის, რომ ბორჯომის ნაძვნარიდან მილით სოლოლაკის სასახლემდე ჟანგბადი წამოეღო (ალია) 

ავტ.: ანი დვალიშვილი 

სტატიაში ნათქვამია, რომ ოპოზიცია აქციებისთვის აქტიურად ემზადება და ხელისუფლებაც ნათლად იაზრებს, რომ მასობრივი პროტესტი იქნება, რადგან მთავრობა პრობლემების მიძინებითა და ყურადღების გადატანითაა დაკავებული, რასაც საზოგადოება არ შეეგუება. ამის მიუხედავად, „ქართულ ოცნებაში“ მშვიდად არიან, რადგან იციან, რომ ბიძინა ივანიშვილი პროტესტის ჩასახშობად ათეულობით მილიონს დახარჯავს. 

„ალიას“ კონფიდენციალური წყაროს ინფორმაციით, ხელისუფლებამ ბიძინა ივანიშვილს ყველა სურვილი აუსრულა - ბიტკოინების ქარხანა ააშენებინა, ხეები გადაარგვევინა, ყველაფერი კი ჰესების მილიარდიანი პროექტით დაგვირგვინდება, რომელსაც ექსპრემიერი თანაინვესტირების ფონდის სახელით ახორციელებს. პროექტის თანახმად, სამცხე-ჯავახეთში, სვანეთსა და რაჭაში სამი ჰესის აშენება იგეგმება, რაც ჯამში თანაინვესტირების ფონდს მილიარდი დაუჯდება, თუმცა, მთავარი ის დაზღვევა და გარანტიებია, რომელიც მთავრობამ პროექტის მშენებლობის დოკუმენტში ჩადო.  – „ეს არის უპრეცედენტო შემთხვევა, როცა სახელმწიფო თავს კაბალურ პირობებში თავისივე სურვილით იგდებს. რაიმე მიზეზით, პროექტის ჩავარდნის შემთხვევაში, სახელმწიფომ თანაინვესტირების ფონდს დახარჯული ფული სრულად უნდა აუნაზღაუროს, პლუს ამას 18%-იანი მოგებაც გადაუხადოს. ყველაზე მთავარი - სახელმწიფო ვალდებულებას იღებს, რომ პროექტის დასრულებიდან მომდევნო 15 წლის განმავლობაში გამომუშავებული ენერგიის 100%-ს იყიდის. ანუ დასჭირდება თუ არა სახელმწიფოს დენი, მაინც იყიდის და კიდევ ამაზე მთავარი - ამ 15 წლის მანძილზე, თანაინვესტირების ფონდს უფლება ექნება სახელმწიფოს შესასყიდი ელექტროენერგიის წლიური საფასური ყოველწლიურად 2%-ით გაუძვიროს“, - აცხადებს მმართველი გუნდის ერთ-ერთი ლიდერი „ალიასთან“ საუბარში და დასძენს, რომ „ვლასტის“ დაკარგვის შემთხვევაში ივანიშვილი რამდენიმე მილიონს კარგავს, რადგან იცის, რომ ხელისუფლების შეცვლის შემდეგ თანაინვესტირების ხელშეკრულება შეიცვლება, ამიტომაც მთავრობაში მშვიდად არიან და იციან, რომ ექსპრემიერი მილიარდების გადასარჩენად რამდენიმე მილიონს დახარჯავს. 

სტატიაში ასევე ყურადღებაა გამახვილებული იმ ფაქტზე, რომ მთავრობას ფაროსანასთან ბრძოლის გეგმა არ აქვს და საქართველოში ამერიკელი ექსპერტები იყვნენ ჩამოსულები, რომელთა შეფასებითაც, მავნებელთან ბრძოლას რამდენიმე წელი და მილიარდობით ლარი სჭირდება, რაც ჩვენი ქვეყნისთვის დიდი ფუფუნებაა. 

ჟურნალისტი წერს, რომ სოციალური ბუნტი შესაძლოა პარლამენტარების მიერ ხელფასის გაზრდის მოთხოვნამაც გამოიწვიოს, რადგან დეპუტატებს უკვე ყველა მუნიციპალიტეტის მერსა და საკრებულოს თავმჯდომარეზე დაბალი ხელფასები აქვთ და ისინი თანხის ყოველთვიური სარგოს 40%-ით გაზრდას ითხოვენ. 

სტატიის დასასრულს ნათქვამია, რომ ექსპრემიერს ასაკოვანი ხეები თავის ეზოში გადააქვს, რადგან სჯერა, მრავალწლიან მცენარეებს განსაკუთრებული ჟანგბადი აქვთ, რაც მას სიცოცხლის გახანგრძლივებაში დაეხმარება. 

ჟურნალისტის ინფორმაციით, ბიძინა ივანიშვილს რამდენიმე წლის წინ, ბორჯომიდან სოლოლაკის სასახლეში მილით ჟანგბადის წამოღება სურდა, თუმცა, დაცვის იმჟამინდელმა უფროსმა, ვახტანგ გომელაურმა ეს იდეა გადააფიქრებინა, რადგან ამხელა ტერიტორიის გაკონტროლება შეუძლებელი იქნებოდა და არსებობდა საფრთხე, რომ მილში ვინმეს მომწამვლელი ნივთიერება გაეშვა. 

ხელისუფლებამ გააწუილა! - რა პოლიტიკური დებილიზმი დაემართა „ქართულ ოცნებას“?! (ალია) 

ავტ.: ნინო სამხარაძე 

ინტერვიუ სოსო ცინცაძესთან 

ინტერვიუს შესავალში ჟურნალისტი წერს, რომ საქართველო დიდი ხანია ერთსა და იმავე წრეზე ტრიალებს, „ერთი და იგივე სახელები გვამუნათებენ, გვატრიალებენ და გვიტრიალებენ „კეთილებს“ პირდაპირი და ირიბი მნიშვნელობით. ნინო სამხარაძის თქმით, იმ დროს, როდესაც ოკუპანტმა არჩილ ტატუნაშვილი მოკლა და მისი ცხედრით გვევაჭრება, ინტელიგენციის მცირე ჯგუფი დიპლომატიურ კორპუსს მიმართავს და ნატოს ღალატში ადანაშაულებს. 

სოსო ცინცაძე მიიჩნევს, რომ 5-6 კაცის დაწერილი, დაუზუსტებელი ფაქტებით სავსე წერილის სერიოზულად განხილვა არც უნდა ხდებოდეს და საზოგადოების ყურადღების ამ საკითხზე გადმოტანა გაუმართლებელია. 
ცინცაძე ხელისუფლების ბოლო დროინდელ ინიციატივებსაც აფასებს და ხაზს უსვამს საკანონმდებლო ცვლილებას, რომლის თანახმადაც გინებისთვის ჯარიმა 1000-დან 5000 ლარამდე იზრდება. რესპონდენტის განცხადებით, „ქართული ოცნება“ ახლა პრობლემების გადაფარვას ცდილობს და თუკი ვინმე მის გაკრიტიკებას ბედავს, მაშინვე 9 წლიან რეჟიმს იხსენებს, რაც გაუმართლებელია, რადგან „ნაციონალური მოძრაობის“ დანაშაულებები მოქმედი ხელისუფლების ინდულგენციად არ უნდა აღიქმებოდეს. 

სოსო ცინცაძე კახა კალაძის განცხადებასაც განიხილავს, სადაც მან „ნაციონალური მოძრაობა“ დესტრუქციულ ძალად მოიხსენია, „ევროპულ საქართველოსთან“ თანამშრომლობისთვის კი მზაობა გამოთქვა. ცინცაძის აზრით, თბილისის მერმა გააჟღერა ის პოლიტიკა, რომელსაც „ქართული ოცნება“ ბოლო პერიოდში აქტიურად ატარებს. კერძოდ, ხელისუფლება აძლიერებს „ევროპულ საქართველოს“, რათა სამომავლოდ პარლამენტში სწორედ ეს ორი პარტია შევიდეს. რესპონდენტი დარწმუნებულია, რომ „ქართული ოცნება“ „ევროპულ საქართველოს“ ხელისუფლებას არ გადააბარებს, მაგრამ გამოიყენებს ისეთ ოპოზიციად, რომელიც დასავლეთისთვის იქნება მისაღები. 
სოსო ცინცაძე ბორჯომში მომხდარ მოვლენებსაც განიხილავს. მისი თქმით, გაუგონარი ამბავია, ოპოზიციასა და ხელისუფლებას შორის დავის მთავარი მიზეზი ხელფასები იყოს. 

რესპონდენტის განცხადებით, დღეს ქვეყანაში მმართველობის სისტემა ქაოტურია და სახელმწიფო მანქანა ვეღარ მუშაობს. ამაზე კი პრემიერის გაკეთებული განცხადებაც მეტყველებს. – „საქმე იქამდე მიდის, რომ პრემიერ-მინისტრი გამოდის და ამბობს, ეს რა მოსამართლეები გვყავსო და უვადოდ ნიშნავენ. არ უნდა თქვა ისეთი რამე, რაც კითხვებს ბადებს... კითხვა იბადება, კი, მაგრამ იუსტიციის საბჭოს შემადგენლობა მაგისმა პარლამენტმა არ დაამტკიცა?“ - აცხადებს ცინცაძე.

სოსო ცინცაძე ამბობს, რომ ხალხი პროტესტს არ გამოხატავს, რადგან ქვეყანაში სამოქალაქო საზოგადოება არ არსებობს, არასამთავრობო ორგანიზაციების განცხადებები კი გარკვეული ძვრების დასაწყებად არასაკმარისია. 

რაც შეეხება ბიძინა ივანიშვილის პოლიტიკაში დაბრუნებას, ცინცაძე ფიქრობს, რომ ექსპრემიერი იმედგაცრუებულია საკუთარი გუნდით და თუკი ის კვლავ ჩაუდგება პროცესებს სათავეში, მაშინ ჯერ საკადრო ცვლილებების განხორციელება გახდება საჭირო. – „როგორც ჩანს, ივანიშვილის იმედგაცრუება იმდენად დიდია, რომ მას ამ გუნდზე ხელი აქვს ჩაქნეული.  ხომ ხედავთ, „ოცნება“ მაინც ებღაუჭება რაღაცას, დღემდე ვერ დაუსახელებიათ კანდიდატი პრეზიდენტის პოსტზე. ივანიშვილმა თუ პოლიტიკაში დაბრუნება გადაწყვიტა, არ მგონია, ბუტაფორიულ თანამდებობაზე მოვიდეს. აი, მაშინ ნახე, არაფორმალურ მმართველობაზე აურზაური, მომავალ პრეზიდენტს დღევანდელზე ნაკლები უფლებამოსილება ექნება და თუ ივანიშვილი გადაწყვეტს გახდეს პრეზიდენტი, თუ პრემიერი პრეზიდენტთან ირბენს ყოველი გადაწყვეტილების მიღების წინ, მაშინ ნახე მთელი ევროპისა და ოპოზიციის გნიასი არაფორმალურ მმართველობაზე“, - აცხადებს ცინცაძე და დასძენს: „ივანიშვილი უნდა დაბრუნდეს არა ისეთი, როგორიც 2012 წელს იყო. ივანიშვილის მოყვანილმა გუნდმა არ გაამართლა და ეს მან ჩვენზე უკეთ იცის, სადავეები გაექცა, გუნდი მიუშვა საძოვარზე და ლამისაა გადაგვჭამონ, ამიტომ დროა რადიკალურად ჩაერიოს და შეაჩეროს, სანამ ჯერ კიდევ დროა!“ 
„თუ ტატუნაშვილის მკვლელის, ფილიპ ხაჩიროვის ძმა იმ პერიოდშიც სეპარატისტი იყო, როდესაც ვასილ მაღლაფერიძის მძღოლად მუშაობდა, ეს, როგორც მინიმუმ, უხერულ მდგომარეობაში აყენებს მაღლაფერიძეს“ (ალია) 
ავტ.: ნინო ლაბარტყავა 

„სამართალდამცველთა რეფორმირების ცენტრის“ ხელმძღვანელი ზვიად კუპრავა სკანდალურ ინფორმაციას ავრცელებს და ამბობს, რომ არჩილ ტატუნაშვილის მკვლელის, ფილიპ ხაჩიროვის ძმა, რომელიც ამჟამად მცხეთაში ცხოვრობს, ვასილ მაღლაფერიძის ყოფილი მძღოლია. კუპრავას მტკიცებით, ეს ინფორმაცია მას სპეცსამსახურის ყოფილმა თანამშრომელმა მიაწოდა, რომელიც ამჟამად შეთითხნილი ბრალდებით ციხეში სასჯელს იხდის. 
ზვიად კუპრავა ხელისუფლებას მოუწოდებს გვერდით გადადოს პირადი წყენა და ამბიციები და სპეცსამსახურის ყოფილ თანამშრომელთან კონტაქტზე გავიდეს, რადგან აღნიშნულ პირს „შეუძლია სირცხვილი მოსწმინდოს ქართულ სახელმწიფოს“. 

„ალიას“ ონლაინ გამოცემაში გაჟღერებულ ამ ინფორმაციას ვასილ მაღლაფერიძე გამოეხმაურა. მან გავრცელებული ინფორმაცია უარყო და გამოცემის რედაქტორს ფაქტის გადამოწმებისა და ობიექტური ცნობების გამოქვეყნებისაკენ მოუწოდა, რადგან ბრალდებით, თითქოსდა ფილიპ ხაჩიროვის ძმა მისი მძღოლი იყო, რეპუტაცია მნიშვნელოვნად ელახება. ვასილ მაღლაფერიძის მიერ რედაქციაში გაგზავნილ წერილს ჟურნალისტი ჭკუის სწავლებად აფასებს და წერს, რომ ადამიანის მხრიდან, რომელსაც ყველა ეპოქაში ყველაფერი ეპატია და პასუხი არც იმის გამო მოეთხოვა, რომ ზურაბ ჟვანია მის მიერ ნაქირავებ ბინაში გარდაიცვალა, „რეპუტაციის შელახვაზე“ საუბარი შეუსაბამოა. 
ზვიად კუპრავა „ალიასთან“ ინტერვიუში კიდევ ერთხელ აცხადებს, რომ ყველა ინფორმაცია, რაც ტატუნაშვილის საქმესთან დაკავშირებით გააჟღერა, მას უშიშროების სამსახურის ყოფილმა თანამშრომელმა მიაწოდა და ეს ადამიანი მზადაა, თუნდაც საპყრობილეში მყოფი დაეხმაროს ქართულ სპეცსამსახურებს ნებისმიერი ოპერაციის დაგეგმაში, რაც ტატუნაშვილის მკვლელის საქართველოში გადმოყვანას ეხება. 
ზვიად კუპრავა აქვე დასძენს, რომ სახელმწიფო უსაფრთხოების სამსახურის კანცელარიაში ჩააბარა განცხადება, სადაც საუბარია ციხიდან განხორციელებულ ზარსა და გამოძიებასთან თანამშრომლობის მზაობაზე, თუმცა, მას ამ დროისთვის უწყებიდან არავინ დაკავშირებია, რაც, რესპონდენტის აზრით, საქმის გამოძიების პოლიტიკური ნების არარსებობაზე მიუთითებს. 

„იგეგმებოდა ტატუნაშვილის ალაპარაკება, მას უნდა ეთქვა ის, რაც აწყობდა მოსკოვსა და ცხინვალის ხელისუფლებას“ (ალია) 

ავტ.: ნინო სამხარაძე 

ინტერვიუ მამუკა არეშიძესთან 

მამუკა არეშიძე აცხადებს, რომ არჩილ ტატუნაშვილის მკვლელობის რამდენიმე ვერსია არსებობს. ერთი ვერსიით, მოსკოვის გარკვეულმა წრეებმა შესთავაზეს ცხინვალის დე ფაქტო ხელისუფლებას ქართული მხარის პროვოკაციაზე წამოგება და ისეთი სურათის დახატვა, თითქოს რუსეთის არჩევნების მოახლოებასთან ერთად, სამხრეთ ოსეთის დე ფაქტო სახელმწიფოს წინააღმდეგ, ქართული მხარე დივერსიას ამზადებდა. მეორე ვერსიის თანახმად კი, სამხრეთ ოსეთის დე ფაქტო ხელისუფლებამ თავად სცადა მოსკოვისთვის წინასაარჩევნოდ „საჩუქრის გაკეთება“. მამუკა არეშიძის განცხადებით, ერთადერთი, რისი დადასტურებულად თქმაც არჩილ ტატუნაშვილის საქმეზე შეიძლება არის ის, რომ იგეგმებოდა ტატუნაშვილის ალაპარაკება და დაკავებულს უნდა ეთქვა ის, რაც მოსკოვსა და ცხინვალს აწყობდა. 
„ტატუნაშვილს უნდა ეთქვა, რომ ის დივერსიული ჯგუფის წევრი იყო და ამზადებდა დივერსიას ცხინვალის ხელისუფლების წინააღმდეგ, რომლის მიზანიც იყო საპრეზიდენტო არჩევნების წინ რუსეთის ჩათრევა გარკვეულ კონფლიქტში და ა.შ. სხვათა შორის, ტატუნაშვილმა არაფერი თქვა და ამიტომაც გაუსწორდნენ ასე სასტიკად მას“, - აღნიშნავს არეშიძე, რომელიც აქვე დასძენს, რომ ამ საქმემ ოფიციალურ მოსკოვს საერთაშორისო არენაზე იმიჯი მნიშვნელოვნად შეულახა, რის გამოც დე ფაქტო სამხრეთ ოსეთსა და კრემლს შორის ვითარება დაიძაბა. 

რესპონდენტის თქმით, ახლა ამოქმედებულია პროპაგანდისტული მანქანა, თითქოს საქართველო ცხინვალში გარკვეული ნაბიჯების გადადგმას ცდილობდა. 

მამუკა არეშიძე ხაზს უსვამს, რომ რუსეთის მხრიდან საფრთხე საქართველოს კვლავ ემუქრება, რადგან პუტინის განცხადებებიდანაც ირკვევა, აშშ-ს პარტნიორად დღეს რეგიონში მხოლოდ ჩვენი ქვეყანა მოიაზრება, თუმცა, სამხედრო მოქმედებები ამ ეტაპზე გამორიცხულია. 
არეშიძე ამბობს, რომ საქართველოს ხელისუფლების რბილი პოლიტიკა რუსეთთან მიმართებით გასაგები და მისაღებია მისთვის, თუმცა, ახლა ჩვენი მთავრობა აბსოლუტურად გაჩერებულია და მხოლოდ პარტნიორების ნაბიჯებს შეჰყურებს, რაც გაუმართლებელია. რესპონდენტის აზრით, დღეს სამხრეთ ოსეთსა და აფხაზეთს საქართველოსი არ ეშინიათ და ეს შემაშფოთებელია. მამუკა არეშიძის თქმით, გიგა ოთხოზორიას მკვლელი და ფილიპ ხაჩიროვის ძმა თავისუფლად არ უნდა დასეირნობდნენ და მათ უნდა ჰქონდეთ განცდა, რომ ჩადენილის გამო პასუხი მოეთხოვებათ. 

მამუკა არეშიძის განცხადებით, გიგა ოთხოზორიასა და არჩილ ტატუნაშვილის მკვლელობები ერთნაირად არ არის აღქმული და ამ ორი ფაქტის ერთ ჭრილში დანახვა არ უნდა მოხდეს, რადგან აფხაზებისთვის ოთხოზორიას მკვლელობა შეიფუთა როგორც მესაზღვრის ქმედება, რომელსაც ომში ახლობლები მოუკლეს, ტატუნაშვილის შემთხვევაში კი ნათელია, რომ მას ძალოვანი სტრუქტურის მთელი ჯგუფი გაუსწორდა, ცემით მოკლეს და ამის გამო ცხინვალის მოაზროვნე საზოგადოებაში ძალიან უარყოფითი აზრია შექმნილი. 

მამუკა არეშიძის აზრით, ამ ეტაპზე საქართველოს მხრიდან რუსეთისთვის სანქციების დაწესება კომიკური იქნება, რადგან ეს ჩვენს ქვეყანას უფრო დააზარალებს, მოსკოვი კი ლარსის გადაკეტვას ვერც კი შეამჩნევს. რესპონდენტი ფიქრობს, რომ აუცილებელია საქართველომ იდიოლოგიური მანქანა აამუშავოს, თუმცა, ჩვენს ქვეყანას იდეოლოგია და სტრატეგია არ გააჩნია და სწორედ ეს არის მთავარი პრობლემა. 

არეშიძე ბიძინა ივანიშვილის პოლიტიკაში დაბრუნებას ემხრობა და ამბობს, რომ ქვეყანაში ვითარების დასტაბილურება მხოლოდ ექსპრემიერს შეუძლია - „ვფიქრობ, მოვიდა დრო, რომ ივანიშვილი გამოვიდეს იმ მდგომარეობიდან, რაშიც არის და საპრეზიდენტო კანდიდატად დაასახელოს თავი. კარგი იქნება, თუ ამ გადაწყვეტილებას მიიღებს, მთავარი ფიგურა არის ივანიშვილი, თუ ის მოინდომებს, ყველაფერს დაალაგებს, წინააღმდეგ შემთხვევაში, ვხედავთ, რომ ეს ხელისუფლება კი არა, საბავშვო ბაღია და ვერ რიგდებიან ერთმანეთში!“, - აცხადებს არეშიძე.

მამუკა არეშიძე ინტელიგენციის ნაწილის გავრცელებულ წერილსაც ეხმაურება. მისი განცხადებით, წერილში სათქმელი არასწორად იყო გადმოცემული და აღნიშნული ადამიანები რუსეთის ინტერესების გატარებას არ ცდილობენ. 
ცოცხლებზე არ ზრუნავს ეს ხელისუფლება და გარდაცვლილის შურის საძიებლად აიტკიებს თავს? - რატომ არ ურიგებს ხელისუფლება საზღვრისპირა სოფლების მცხოვრებთ იარაღს, როგორც ეს თავის დროზე ირაკლი ოქრუაშვილმა გააკეთა?! (ალია) 

ავტ.: ლევან ჯავახიშვილი 

ჟურნალისტი ხელისუფლებას უუნაროს უწოდებს და ამბობს, რომ არჩილ ტატუნაშვილის გარდაცვალებიდან ერთი კვირის თავზეც კი ვერ ახერხებს „ქართული ოცნება“ ცხედრის გადმოსვენებას, რაც არაპროფესიონალიზმისა და საზოგადოების აბუჩად აგდების ნიშანია. ლევან ჯავახიშვილის აზრით, ნათელია, რომ არჩილ ტატუნაშვილის 2008 წლის ომში მონაწილეობის შესახებ ინფორმაციამ სახელმწიფო სტრუქტურებიდან გაჟონა, თუმცა, ხელისუფლება მხოლოდ პრემიების აღებითაა დაკავებული და არ ინტერესდება იმით, მართლაც არიან თუ არა რუსეთის აგენტები ძალოვან უწყებებში ჩანერგილი. 
სტატიაში გამოთქმულია მოსაზრება, რომ გიგა ოთხოზორიას მკვლელი ქართულ სპეცსამსახურებს უნდა მოეკლათ. ამ შემთხვევაში საქართველოს, როგორც სახელმწიფოს მიმართ შიში და პატივისცემა გაჩნდებოდა და არჩილ ტატუნაშვილს ცხინვალის რეჟიმი ვეღარ გაუსწორდებოდა.  – „დღეს გვყავს ხელისუფლება, რომელიც იმაზე ოდნავ ნაკლებს გვიშავებს,  ვიდრე ნებისმიერი მტერი დაგვიშავებდა“, - წერს ჟურნალისტი და აქვე დასძენს, რომ მთავრობას არც ცოცხალი ადამიანების ბედი და არც მიცვალებულის გამო შურისძიება არ ადარდებს. 
ლევან ჯავახიშვილი ხელისუფლებას პრობლემის გადაჭრის გზასაც სთავაზობს და 2004 წლის მსგავსი სცენარის გათამაშებას მიზანშეწონილად მიიჩნევს.  მისი თქმით, იმჟამინდელმა მინისტრმა, ირაკლი ოქრუაშვილმა დიდი ლიახვის მცხოვრებლები პოლიციაში თანამშრომლებად გააფორმა და სოფლის კაცებს იარაღი დაურიგა. ავტორი წერს, რომ მართალია ეს ეუთოს ხელშეკრულებით მთლად კანონიერი ქმედება არ იყო, მაგრამ მაშინ ოქრუაშვილმა რუსეთის მხრიდან გაჟღერებული ბრალდებების გაბათილება შეძლო, დიდი ლიახვი კი კვლავ საქართველოს დარჩა. ჯავახიშვილის აზრით, სწორედ ასე უნდა მოიქცეს ახლაც ხელისუფლება და მოსახლეობას თავის დაცვის საშუალება მისცეს. 
მასალაში აქვე ყურადღებაა გამახვილებული იმ ფაქტზე, რომ არჩილ ტატუნაშვილის ოჯახმა ცხედრის გადმოსვენებაში დახმარება პატრიარქს სთხოვა. ჟურნალისტი წერს, რომ სავარაუდოდ, გარდაცვლილის ოჯახისთვის დახმარების გაწევას ხელისუფლება ვერა, მაგრამ ილია მეორე მოახერხებს, რაც ეკლესიის რეიტინგს გაზრდის, „ქართული ოცნებისას“ კი შეამცირებს. – „ვინც რას დაიმსახურებს, იმას მიიღებს და სრულიად სამართლიანადაც“, - ნათქვამია სტატიაში. 

ძალიან მალე „ქართული ოცნების“ მორიგი ჩაფლავების მომსწრეები გავხდებით (ალია) 

ავტ.: გიორგი მუმლაური 

სტატიის ავტორი წერს, რომ საზოგადოება „ქართული ოცნების“ „მორიგი ჩაფლავების“ მომსწრე გახდება, რადგან ინიციატივა, რომლის თანახმადაც, მრავალშვილიან ოჯახებს მინიმუმ 20 ლარი უნდა გადაეცეთ, აბსურდული და პოპულისტურია. ჟურნალისტის თქმით, ამ პროექტზე ჯამში, სულ მცირე 3 მილიონ 489 000 ლარი დაიხარჯება, მიზერული თანხა კი ოჯახის კეთილდღეობაზე ვერ აისახება. 
გიორგი მუმლაური ასევე გაუმართლებელს უწოდებს იმ ფაქტს, რომ სოციალური შეღავათი ყველა კატეგორიის მრავალშვილიანი ოჯახისთვის დაწესდება და პროექტით ისარგებლებენ ის ადამიანებიც, რომელთა ყოველთვიური შემოსავალი 3000 ლარზე მეტია. 

სტატიაში მოყვანილია ამერიკის, საფრანგეთის, სომხეთისა და რუსეთის მაგალითები და ნათქვამია, რომ აღნიშნული ქვეყნები საკუთარ მოსახლეობაზე რეალურად ზრუნავენ, „ქართულ ოცნებას“ კი, „ნაციონალური მოძრაობის“ მსგავსად, ყველაფერი ფეხებზე კიდია. – „რა მაგარი ყოფილა, როცა ნორმალური მთავრობის ხელშია მართვის სადავეები. აქ კი ჯერ გიჟი სააკაშვილი და „ნაცხროვა“, ახლა კი - მხოლოდ ხეების კოლექციის გამრავალფეროვნებაზე მომუშავე ივანიშვილი და უმაქნისი „ქართული ოცნება“ - ნათქვამია სტატიაში. 
რისთვის უნდა რეალურად შსს-ს კიდევ 5 მილიონის სამხრე კამერა? – „უსაფრთხო ქალაქი, უსაფრთხო რაიონი, უსაფრთხო ქვეყანაო“ და 15 მილიონის ჭკვიანი კამერა იყიდეს! ვინმე გრძნობს თავს დღეს უსაფრთხოდ? ამ კამერებით მხოლოდ მძღოლებს აჯარიმებენ და კიდევ ფულს შოულობენ“ (ალია) 

ავტ.: ქეთევან ენუქიძე 

ინტერვიუ მოძრაობა „შეაჩერე კორუფციას“ დამფუძნებელ ქეთევან ენუქიძესთან 

ინტერვიუს შესავალში  ჟურნალისტი წერს, რომ მოსახლეობის უკიდურესად მძიმე სოციალური მდგომარეობის ფონზე, მთავრობა კვლავ ატარებს რამდენიმე მილიონიან ტენდერებს ან პირდაპირი შესყიდვის წესს იყენებს ისეთი პროექტების განსახორციელებლად, რომელთა შედეგიც საზოგადოების კეთილდღეობაზე არ აისახება. ერთ-ერთი ასეთი შესყიდვა უახლოეს მომავალში გამოცხადდება, რომლითაც სახელმწიფო რამდენიმე მილიონის „ჭკვიან კამერებს“ იყიდის. 

„შეაჩერე კორუფციის“ დამფუძნებელი ქეთევან ენუქიძე ამბობს, რომ შსს 5 მილიონი ლარის „სამხრე კამერების“ შეძენას გეგმავს დამატებით, რაც კითხვის ნიშნებს აჩენს, რადგან საჭიროების შემთხვევაში ამ კამერების ჩანაწერების ნახვა საზოგადოებამ ვერც ერთი გახმაურებული ფაქტისას ვერ შეძლო. ენუქიძე ეჭვობს, რომ შესყიდვაში კორუფციის ნიშნები არსებობს, თავად კამერების შეძენა კი არა კონკრეტული დანაშაულების გახსნას, არამედ კანონდამრღვევი მძღოლების დაჯარიმებას ისახავს მიზნად, რათა ბიუჯეტში ფული შევიდეს. – „საზოგადოებისთვის სიკეთის მომტანი რომ არ იქნება ეს შესყიდვა, ამაში დარწმუნებული ვარ. ამიტომ დროულად ამოვიღოთ ხმა სჯობს, იქნებ მოსახლეობის გამოფხიზლების დროა“, - აღნიშნავს ენუქიძე. 
შეშლილი, შეშლილი, შეშლილი სამშობლო - მეც მომინდა სახელმწიფოს გაძარცვა - მომეცით 48 მილიონი და ჩავჯდები ციხეში 1 წელი და 3 თვე (ალია) 

ავტ.: თამო კეშელავა 

ავტორი სატირულ ჟანრში განიხილავს კვირის აქტუალურ თემებს და წერს, რომ გიგი უგულავას 48 მილიონის მოპარვა მხოლოდ 1 წელი და 3 თვე დაუჯდა, კრწანისის რაიონის მაჟორიტარ დეპუტატ თემურ გორგაძეს კი 3500 დოლარი ქრთამის აღების გამო 7 წელი მოუწევს ციხეში ჯდომა, რადგან ვერ გაირკვა კონკრეტულად ვისთან მიჰქონდა ფული. 

ჟურნალისტი კახა კალაძეს ხანძრებთან დაკავშირებული განცხადების გამო აკრიტიკებს. მისი თქმით, გაუგებარია რატომ უნდა ამბობდეს დედაქალაქის მეთაური, რომ ხანძრის გამომწვევი მიზეზები ალბათ დადგენილი იქნება. – „დაგვპირდით მაინც, ბატონო, ტყუილად მაინც დაგვპირდით“, - ნათქვამია სტატიაში. 

მასალაში საუბარია ინფრასტრუქტურულ პროექტებზეც. დოკუმენტაციის თანახმად, გზების დასაგებად, ყოველწლიურად მილიარდ ლარზე მეტი იხარჯება, თუმცა, ავტორის თქმით, სოფლებში გზა მაინც დასაგებია, ქალაქში კი გადაკერებულია ასფალტი და გაუგებარია სად მიდის მილიარდობით ლარი. ჟურნალისტი აქვე ლევან დავითაშვილის განცხადებასაც განიხილავს, რომ ფაროსანა უბრალოდ მწერია და მასზე ყურადღების გამახვილება არ ღირს. თამო კეშელავას აზრით, ფაროსანა უბრალოდ მწერია, დავითაშვილი კი უბრალოდ მინისტრი, თუმცა, ორივე წარმატებულად ხრავს ქვეყანას. 

ბოლოს და ბოლოს, რას უპირებს მერია ტაქსის მძღოლებს?  (ალია) 

ავტ.: ნინო ლაბარტყავა 

ინტერვიუ „ჰაბჯორჯიას“ დამფუძნებელ ვასო ურუშაძესთან 
არასამთავრობო ორგანიზაცია „ჰაბჯორჯიას“ დამფუძნებელი ვასო ურუშაძე აცხადებს, რომ მერიას ამ დრომდე არ აქვს სტრატეგია თუ რას აპირებს ტაქსისთან დაკავშირებით. მისი თქმით, მხოლოდ ის არის ცნობილი, რომ ჯარიმები დაწესდება, რაც პრობლემას ვერ მოაგვარებს და კორუფციულ სქემებს გააჩენს. 

ვასო ურუშაძე პოსტსაბჭოთა თუ დასავლური ქვეყნების გამოცდილებას იშველიებს და ამბობს, რომ თუ ტაქსის მძღოლები რეგულაციებით დადგენილ კრიტერიუმებს ვერ დააკმაყოფილებენ ან ჯარიმები მაღალი იქნება, ქალაქში ტრაფარეტის გარეშე მოძრავი ან ოფშორულ ზონებში დარეგისტრირებული ტაქსოკომპანიების რიცხვი გაიზრდება. 

გამოცემა თვითდასაქმებულ მძღოლებსაც გაესაუბრა. მათი დიდი ნაწილი ამბობს, რომ თუკი კრიტერიუმებს ვერ დააკმაყოფილებს „იატაკქვეშა წესებით“ იმოქმედებს, მანამდე კი მერიის გადაწყვეტილებას აუცილებლად გააპროტესტებს. 

„ნატოში შესვლამდე შეიძლება იმდენი ზიანი მიიღო, ხელში ქვეყანა კი არა, ზესტაფონი და ქუთაისი შეგრჩეს მარტო“ (ალია) 

ავტ.: ნინო ლაბარტყავა 

ინტერვიუ მერაბ შათირიშვილთან 

მერაბ შათირიშვილი „ალიასთან“ საუბრისას აცხადებს, რომ საქართველოში „ფასიანი პატრიოტიზმია“ მოდაში და ყველა იმ ქვეყნის ინტერესებს ატარებს, საიდანაც სარგებელს ელის. რესპონდენტი მიიჩნევს, რომ რუსეთი, თურქეთი, ამერიკა თუ სხვა ქვეყნები საქართველოს საკუთარი ინტერესებისთვის იყენებენ, ამიტომაც ჩვენმა ქვეყანამ ნეიტრალიტეტის გზა უნდა აირჩიოს და ძლიერი სახელმწიფოების ბრძოლას თავი არ უნდა შეაკლას. 

„ალიას“ ექსკლუზიური ინტერვიუ საქართველოს კონსულთან ისრაელში - 28 აუცილებელი პირობა - რა უნდა იცოდეთ, ისრაელიდან უკან რომ არ გამოგაბრუნონ (ალია) 
ავტ.: ქეთევან ჩემია 

ინტერვიუ ალექსანდრე ჯიშკარიანთან 

საქართველოს კონსული ისაელში ალექსანდრე ჯიშკარიანი „ალიასთან“ ინტერვიუში 2014 წელს ამოქმედებული „უვიზო მიმოსვლის“ პირობებს განმარტავს და მკითხველს დეტალურად აცნობს პროცედურებს, რომელთა დაცვაც ისრაელში გამგზავრებისას არის აუცილებელი. 
რესპონდენტი ხაზს უსვამს, რომ დიპლომატიურმა უწყებამ, ისრაელის საზღვრის გადაკვეთისას, საქართველოს მოქალაქეების მიმართ არაადამიანურად მოპყრობის რამდენიმე შემთხვევა გადაამოწმა, თუმცა, ფაქტი არც ერთხელ არ დადასტურდა. 

ალექსანდრე ჯიშკარიანი ამბობს, რომ 2017 წელს საქართველოდან ისრაელში „პოლიტიკური თავშესაფრის“ მაძიებელთა რიცხვმა მნიშვნელოვნად იკლო, თუმცა, უვიზო რეჟიმის დარღვევებისა და საზღვარზე უარის თქმის მაჩვენებელი კვლავ არსებობს და ორი ქვეყანა ამ სირთულეების გადასალახად მჭიდროდ თანამშრომლობს. 

გია მაისაშვილი: ახლაც ყურში ჩამესმის პოლიციის სამმართველოს უფროსის, გეგეჭკორის ხმა  - მაისაშვილს თავში ესროლეთო!.. ამის შემდეგ თვალთ დამიბნელდა...“ -  მაშინ თბილისში ხმა გავრცელდა, რომ გია მაისაშვილს მოწამლული პლასტმასის ტყვია ესროლეს, რომელიც სამუდამოდ ჩარჩა ორგანიზმში (ალია) 
ავტ.: ნანა სულაძე 

გია მაისაშვილის ერთ-ერთი ახლო მეგობარი, ირმა კეკელიძე პოლიტიკოსის მოღვაწეობას იხსენებს და ამბობს, რომ მიხეილ სააკაშვილმა მაისაშვილს ჯერ ქვეყნის განვითარების პროგრამა დააწერინა, მასში ძლიერი მეტოქის დანახვის შემდეგ კი ბრძოლა გამოუცხადა. რესპონდენტის თქმით, თბილისის საქალაქო სამმართველოსთან მომიტინგეების დარბევისას მაისაშვილს დამიზნებით ესროლეს მოწამლული პლასტმასის ტყვია, რომელიც ორგანიზმში ჩარჩა. ირმა კეკელიძე არ გამორიცხავს, რომ დაავადება სწორედ ამ ტრავმას გამოეწვია. 
„გია მაისაშვილი შევარდნაძის რეჟიმმა აიძულა, ქვეყანა დაეტოვებინა და დევნილობაში ყოფილიყო, სააკაშვილმა მისი პროგრამით პიარი გაიკეთა და შემდეგ შუბლში ტყვია ესროლა, მაგრამ დღევანდელმა „საოცნებო“ ხელისუფლებამ რატომ არ გაიკარა, მაგაზე პასუხი არ მაქვს“, - აღნიშნავს ირმა კეკელიძე. 
როგორ უყიდდა ბანკი სახლს კომპოზიტორ მიხეილ ზაქარიაშვილს „სითი პარკის“ სამი 10-ლარიანი ჯარიმის გამო! (ალია) 
ავტ.: ლაურა აბრამია

ინტერვიუ კომპოზიტორ მიხეილ ზაქარიაშვილთან 

კომპოზიტორი მიხეილ ზაქარიაშვილი „ალიას“ უამბობს, რომ „სითი პარკის“ 3 ცალი 10 ლარიანი ჯარიმის გამო, „საქართველოს ბანკმა“ მას ანგარიში დაუყადაღა და აღებული სესხის დაფარვის საშუალება არ მისცა, თანხის გადაუხდელობის შემდეგ კი 100 000 დოლარად ღირებული ბინა აუქციონზე 15 000 ლარად გაიტანა. რესპონდენტის აზრით, მსგავსი ნაბიჯების გადადგმის საშუალებას ბანკებს სახელმწიფო აძლევს, რადგან კანონმდებლობა საბანკო სექტორის სასარგბლოდაა შემუშავებული, მომხმარებლების უფლებებს კი არავინ იცავს. მიხეილ ზაქარიაშვილის განცხადებით, აღნიშნული საკითხის დარეგულირებაში სახელმწიფო უნდა ჩაერიოს. 

სკანდალი - როგორ ცხოვრობენ სინამდვილეში ვიდეოსიუჟეტებში აღწერილი უკიდურესად გაჭირვებული ოჯახები და ვის სჭირდება ეს აფიორა? – „ერთ ოჯახს ვეხმარებოდით და ბოლოს გაირკვა, რომ ბებია, თურმე, ჩვენგან ჩატანილ ტანსაცმელსა და ნივთებს ყიდდა“ (ალია) 

ავტ.: ლაურა აბრამია 

ინტერვიუ მსახიობ და უფლებადამცველ მამუკა ლომაშვილთან
მამუკა ლომაშვილი აცხადებს, რომ ცალკეული პოლიტიკური ძალები თუ საქველმოქმედო ფონდები პირადი ინტერესებისთვის იყენებენ სოციალურად დაუცველ ოჯახებს და საგანგებოდ იღებენ ვიდეოებს, რომელშიც კატასტროფულად მძიმე ვითარებაა აღწერილი, რეალობა კი განსხვავებულია. ლომაშვილის მტკიცებით, მან პირადად გადაამოწმა რამდენიმე ოჯახი და გაარკვია, რომ ოჯახების ნაწილი ბავშვებით მანიპულირებს, ქველმოქმედებიდან შემოსულ ნივთებს კი ყიდის. 
კითხვაზე, თუ რომელი პოლიტიკური ძალა იყენებს სოციალურად დაუცველი ადამიანების პრობლემებს, რესპონდენტი პასუხობს, რომ ამჯერად საუბარი აქვს „ევროპულ საქართველოზე“. – „ეს პოლიტიკური ძალები ცდილობენ, რაც შეიძლება გაამძაფრონ ქვეყნის საერთო სოციალური მდგომარეობა, ანუ ამასაც პოლიტიკური მიზნებისთვის იყენებენ, რაც ამაზრზენია“, - აცხადებს მამუკა ლომაშვილი. 

„ნიკორა“ ახალ სკანდალში ეხვევა?! - სუპერმარკეტებს ახალ ბრალდებებს უყენებენ (ალია) 

მოქალაქე ქეთი ჟორდანია „ნიკორას“ სუპერმარკეტების ქსელს თანამშრომლების მიმართ არაადამიანურ მოპყრობაში ადანაშაულებს. მისი თქმით, მოლარე-ოპერატორები 24 საათიანი რეჟიმით მუშაობენ. მათ ამ ხნის განმავლობაში დაჯდომის, ან მობილური ტელეფონის გამოყენების გამო ჯარიმა ერიცხებათ და ანაზღაურება, 40 ლარი აღარ ეძლევათ. 

„ნიკორას“ ქსელი ბრალდებებს პასუხობს და ამბობს, რომ სამ დღეში ერთხელ 24 საათიანი გრაფიკით მუშაობა თანამშრომლების სურვილით ხდება, ჯარიმები კი მართლაც აქვს კომპანიას დაწესებული, რადგან სამუშაო საათებში მობილურის გამოყენება პროდუქტიულობაზე მნიშვნელოვნად აისახება. 
პრაიმტაიმი

ექსკლუზიური ინტერვიუ გიორგი გახარიასთან / შს მინისტრის პასუხები ყველა აქტუალურ კითხვაზე / „გუგეშაშვილის საქმეზე გამოძიება ძალიან აქტიურ ფაზაშია“ EXCLUSIVE (პრაიმტაიმი)

ავტ. მირიან ბოქოლიშვილი

ქვეყანაში მიმდინარე პროცესებზე და საზოგადოებაში არსებულ აქტუალურ კითხვებზე განმარტებებს გამოცემასთან ინტერვიუში შს მინისტრი გიორგი გახარია აკეთებს. ის რამდენიმე მნიშვნელოვან საკითხს ეხება.
არჩილ ტატუნაშვილის საქმე: - გიორგი გახარიას თქმით, სახელმწიფო მაქსიმალურად იყენებს მის ხელთ არსებულ ყველა რესურს. ის იმედს გამოთქვამს, რომ ამ პრობლემის გადაწყვეტას უწყება გონივრულ ვადაში შეძლებს. „ვერ გეტყვით, რომ მნიშვნელოვანი პროგრესი გვაქვს, მაგრამ არსებობს გარკვეული იმედები.“ - დასძენს მინისტრი. 
უვიზო მიმოსვლის შეჩერეფის საფრთხე: - მინისტრის განმარტებით, ფაქტია, რომ საზღვარგარეთ თავშესაფრის მთხოვნელთა რაოდენობა იზრდება. შესაბამისად, სახელმწიფოს მხრიდან უნდა გადაიდგას კონკრეტული ნაბიჯები, რომლებიც ამ რისკს დააზღვევს. ის ასახელებს ინსტიტუციონალურ დონეზე განხორციელებულ რამდენიმე რეფორმას, რომელიც ამ პრობლემის მოგვარებას ემსახურება. 
„ჰეშთეგი“ „არა ჩადებას“: - მინისტრი ამბობს, რომ ეს სლოგანი არ გულისხმობდა არც უწყების მხრიდან რაიმეს აღიარებას და არც მიდგომების შეცვლას. მისი სიტყვებით: „ხშირად საუბარი იმაზე, რომ „მცემეს“. „ჩამიდეს“ და ა.შ. ხდება დაცვის სტრატეგიიდან გამომდინარე. დამნაშავეებთან ერთად ამ მეთოდს ხშირად მათი დამცველებიც ეფექტურად იყენებენ. ჩვენ ამ განაცხადით ვთქვით, რომ ჩადება არ გვჭირდება, რადგან შსს-ს აქვს იმდენი ინტელექტუალური რესურსი, რომ ჩადება არ დაგვჭირდეს... ეს არის პოლიციელების კეთილსინდისიერების შეურაცხყოფა“. 
გახარია აქვე დასძენს, რომ საპატრულო პოლიციაში რეფორმები ტარდება და საზოგადოება მალე სასიამოვნო სიურპრიზს იხილავს. მისი თქმით, შეიცვალა პატრულის სახე, თუმცა, შიგნით არაფერი შეცვლილა, ის არის გარკვეულწილად საპოლიციო სერვისებზე დაფუძნებული დეპარტამენტი, საბჭოთა კავშირის დროინდელი ელემენტებით, მაგრამ ვითარება მალე გაუმჯობესდება. 
გახმაურებული (სამსონ ქუთათელაძის და დოდო გუგეშაშვილის) საქმეები: - გახარიას ინფორმაციით, ორივე საქმეზე გამოძიება ძალიან აქტიურ ფაზაშია და ვერსიების სიმრავლის მიუხედავად, პროცესი წარმატებით მიმდინარეობს. 
პრემიერ-მინისტრად დანიშვნის ალბათობა: - შს მინისტრი ამბობს, რომ მისთვის ამჟამინდელ სამსახურზე უფრო საინტერესო საქმე არ არსებობს, რადგან რეგიონი დგას დიდი გამოწვევების წინაშე, მათ შორის, საზღვრის დაცვის მიმართულებით.
გიორგი გახარია პრემიერ-მინისტრად მის შესაძლო დანიშვნას ერთმნიშვნელოვნად გამორიცხავს. 

კახა კალაძის 100 დღე / „არ მგონია, ამ ყველაფერზე უცნაური შეთქმულებების თეორიებით უნდა ვიმსჯელოთ“ (პრაიმტაიმი)

ინტერვიუ კახა კალაძესთან.

სტატიაში საუბარია თბილისის მერი კახა კალაძის მიერ წარდგენილ ანგარიშზე, რომლითაც მან მუშაობის ასი დღე შეაჯამა. სტატიის ავტორი წერს, რომ თბილისელები კალაძის მიმართ სიმპათიით არიან განწყობილი, ის არ აღიზიანებთ და დიდი მოლოდინებიც აქვთ.
თვითონ მერი გამოცემასთან საუბარში აღნიშნავს, რომ მისი გუნდი პრობლემების არა ფასადური, არამედ სიღრმისეული შესწავლით და მოგვარებით არის დაკავებული. მისივე თქმით, სამსახურები უნდა იყოს მოქნილი, სერვისებსა და ადამიანებზე ორიენტირებული, ეს კი დამოკიდებულია ამ სამსახურებში მომუშავე სპეციალისტებზე, ამიტომაც ხდება კადრების გადახალისება. 
რაც შეეხება აქამდე შესრულებული ინფრასტრუქტურული პროექტების უხარისხობას და ქალაქში სხვადასხვა ობიექტებზე გაჩენილ ხანძრებს, კალაძე მიიჩნევს, რომ ამ საკითხებზე შეთქმულების თეორიის მიხედვით მსჯელობას სჯობს, საზოგადოება ერთიანი სულისკვეთებით, საქმიანად მიუდგეს ამ თემას და თითოეულმა მოქალაქემ იზრუნოს დედაქალაქის განვითარებაზე.
მერი ინტერვიუს სამომავლო გეგმებზე და ცალკეულ პროექტებზე  საუბრით ასრულებს.  
ოპოზიცია ბოიკოტისთვის ემზადება, მარგველაშვილი - მეორე ტურისთვის (პრაიმტაიმი)

ავტ. ქეთი ხატიაშვილი

სტატიის თანახმად, ხონისა და ვანის გაერთიანებულ ოლქში არჩევნები 28 აპრილს დაინიშნა. „ნაციონალურ მოძრაობას“ კი კანდიდატი არ ჰყავს და საკუთარი სისუსტის დამალვას ოპოზიციის გაერთიანებით ცდილობს, რომელიმე ერთი კანდიდატის ქოლგის ქვეშ.
„პრაიმტაიმთან“ საუბარში ერთ-ერთმა კანდიდატმა გიორგი ვაშაძემ განმარტა, რომ მისი კანდიდატურა შეთანხმებული არ ყოფილა: „ჩემი პოზიცია ასეთი იყო: ან ყველა ვთანხმდებით ერთ კანდიდატზე, თუ არადა, ქაოსურად არჩევნებში მონაწილეობას აზრი არ აქვს“. - განმარტა მან. 
სტატიის ავტორი წერს, რომ დღეს უკვე ბოიკოტის თემა დგას დღის წესრიგში. „პრაიმტაიმის“ ინფორმაციით, საბოლოო შეთანხმება არც ბოიკოტზე არსებობს, თუმცა, ამ იდეას უფრო მეტი მომხრე ჰყავს, ვიდრე ვაშაძის კანდიდატურის დაყენებას. 
სტატიაში ნათქვამია, რომ „ევროპული საქართველოს“ წევრი აკაკი ბობოხიძე ამ ოლქში სერიოზულ გავლენას ფლობს და ეს კარგად იციან „ნაციონალურ მოძრაობაშიც“. 
აქვე აღნიშნულია, რომ საზოგადოებამ კარგად დაინახა, თუ როგორი უპერსპექტივოა ოპოზიციის გაერთიანების იდეა, რადგან მათ ერთმანეთთან დალაპარაკების ნებისყოფაც კი არ აქვთ. 

რაც შეეხება საპრეზიდენტო არჩევნებს, ჟურნალისტი არსებულ ვითარებას ასე აღწერს: „ევროპელები“ საპრეზიდენტო მარათონზე ისევ დავით ბაქრაძის დაყენებას აპირებენ. „ნაციონალებს“ ისევ არ ჰყავთ კანდიდატურა, არასაპარლამენტო ოპოზიციას ჯერ ვერ გაურკვევია, ვინ ვის სასარგებლოდ მოხსნის კანდიდატურას და მოხსნის თუ არა. პრეზიდენტი მარგველაშვილი კი ჯერ ისევ აცხადებს, რომ ზუსტად არ იცის, რა ქნას – მიიღოს მონაწილეობა არჩევნებში თუ არა.“ 
სტატიაში ასევე ნათქვამია, რომ გიორგი მარგველაშვილი შეეცდება, ისტორიას ძლიერ პოლიტიკურ ფიგურად შემორჩეს, შესაბამისად, ის მიიღებს მონაწილეობას საპრეზიდენტო არჩევნებში და მეორე ტურისთვის იბრძოლებს. 

რა ვიცით დაგროვებითი საპენსიო რეფორმის შესახებ? / პასუხი ყველა კითხვაზე  (პრაიმტაიმი)

ავტ.  სალომე ჩადუნელი

სტატიაში საუბარია საპენსიო რეფორმაზე და განხილულია პარლამენტისთვის შეთავაზებული ვარიანტის შინაარსი.  
სპეციალისტების შეფასებით, რეალურად, ეს არის დამატებითი გადასახადი, რომელსაც ხელისუფლება დამსაქმებელსა და დასაქმებულს უწესებს. ექსპერტებს მიაჩნიათ, რომ წლების განმავლობაში დაგროვებული თანხის სწორ განაწილებაზე მყარი გარანტები არ არსებობს. ამისთვის კი უფრო წარმატებულ ქვეყნებში ჩავარდნილი რეფორმისა და დაკარგული თანხის მაგალითები მოჰყავთ.
„გირჩის“ დამფუძნებელი ზურაბ ჯაფარიძე მიიჩნევს, რომ სავალდებულო დაგროვებითი საპენსიო სისტემის შემოღება ხელისუფლებისა და მსხვილი ბანკების მიერ მოწყობილი შეთქმულებაა, რომელიც მოქალაქეების წინააღმდეგაა მიმართული, რათა ხალხის ჯიბიდან, ფული ამოიღონ.
ეკონომისტი დემურ გიორხელიძე ფიქრობს, რომ საპენსიო რეფორმას სრულ კრახი ელოდება, რადგან არავინ იცის, რა მოხდება წლების შემდეგ, როცა დასაქმებული საპენსიო ასაკს მიაღწევს და თავისი თანხის დაბრუნებას შეეცდება. ის დარწმუნებულია, რომ რეფორმა არ გაამართლებს. 


ადაპტირებული სკოლები შშმ პირების გარეშე და შშმ პირები არაადაპტირებულ გარემოში (პრაიმტაიმი)

ავტ. სალომე ჩადუნელი

სტატიაში საუბარია საქართველოს აუდიტის სამსახურის მიერ გამოქვეყნებულ ანგარიშზე, რომელიც ინკლუზიური სწავლების ეფექტიანობას ეხება. უწყებამ გამოავლინა მთელი რიგი ნაკლოვანებები, რომლებიც გავლენას ახდენენ ზოგადსაგანმანათლებლო სკოლებში ინკლუზიური სწავლების ეფექტიანად დანერგვაზე, კერძოდ: ქვეყნის მასშტაბით, არსებობს ინკლუზიური განათლების მიზნების შესაბამისად ადაპტირებული სკოლები და მათ არ ჰყავთ სსსმ მოსწავლეები. ამის საპირისპიროდ, ფიქსირდება სკოლები, სადაც ირიცხებიან სსსმ – მათ შორის ეტლით მოსარგებლე მოსწავლეები, რომელთა გარემო არ არის თანხვედრაში ინკლუზიური განათლების მიზნებთან.
„პრაიმტაიმი“ აქვეყნებს ვალდებულებათა იმ ჩამონათვალს, რომელიც სკოლას სპეციალური საგანმანათლებლო საჭიროების მქონე მოსწავლეებისთვის სწავლების ხარისხის უზრუნველსაყოფად ეკისრება.

სკანდალური დოკუმენტები დეკანოზის საქმეში (პრაიმტაიმი)

ავტ. მირიან ბოქოლიშვილი

გამოცემის ინფორმაციით, „ციანიდის საქმის“ მთავარი ფიგურანტი, დეკანოზი გიორგი მამალაძე მორიგ ფინანსურ სკანდალში ეხვევა. - დიდი ოდენობით ფულის სავარაუდო გათეთრების ფაქტზე საქართველოს პროკურატურამ რამდენიმე ევროპულ ქვეყანას სამართლებრივი დახმარებისთვის მიმართა.
„პრაიმტაიმისთვის“ცნობილი გახდა, ევროპის ქვეყნებში რეგისტრირებულ რომელ კომპანიებთან ჰქონდა ფინანსური გარიგება დეკანოზ მამალაძეს. დოკუმენტებით ირკვევა, რომ 2016 წელს საქართველოს საპატრიარქოს ქონების მართვის სამსახურის უფროსის მოადგილედ მუშაობის პერიოდში, გიორგი მამალაძემ ესპანეთში დააფუძნა შეზღუდული პასუხისმგებლობის საზოგადოება – LLC „Grupo De Inversiones Asteral“, რომელიც კონკრეტულ ორგანიზაციებს უნდა დახმარებოდა დიდი ოდენობით თანხის ფიზიკური პირის ანგარიშზე გადარიცხვაში, რის სანაცვლოდაც, მიიღებდა 6 000 000 ევროს. ამ მრავალმილიონიანი ფინანსური გარიგების შესახებ კი საპატრიარქოში არავინ არაფერი იცოდა.
ფულის გათეთრების მცდელობას კატეგორიულად უარყოფს მამალაძის ადვოკატი მიხეილ რამიშვილი, თუმცა, აქვე დასძენს, რომ ამის დამადასტურებელი მტკიცებულება არ აქვს. 

ასავალ-დასავალი

გია ხუხაშვილი: ხელისუფლების ყველა გადაწყვეტილება, რომელიც ბიძინა ივანიშვილის პირადი ჩარევის გარეშე მიიღება, ქვეყანაში ქაოსსა და ბაკქანალიას იწვევს! („ასავალ-დასავალი“)

ავტ. ჯაბა ხუბუა 

გია ხუხაშვილი: „ - რაც ბორჯომში ხდება, ძალიან სამარცხვინოა და ამით ქართული ოცნება თავისი მმართველობის სრულ დისკრედიტაციას ახდენს... ფაქტია, რომ ამ ქვეყანაში გადაწყვეტილებების მიმღები ერთადერთი  ცენტრი არსებობს და მხოლოდ ერთ ადამიანს, ბიძინა ივანიშვილს შეუძლია საბოლოო სიტყვა თქვას... ივანიშვილი ასეთ [ბორჯომის ადგილობრივ] საკითხებში არ ერევა და არც უნდა ერეოდეს, მაგრამ ისიც ცხადია,  რომ ხელისუფლების ყველა გადაწყვეტილება, რომელიც ბიძინა ივანიშვილის პირადი ჩარევის გარეშე მიიღება, ქვეყანაში ქაოსსა და ბაკქანალიას იწვევს... ეს იმიტომ ხდება, რომ ხელისუფლებაში გადაწყვეტილების მიმღები საშუალო რგოლი არ არსებობს და ქართულ ოცნებაში ერთმანეთის მიმართ პატივისცემის ნატამალიც არ გააჩნიათ...  „ქართულ ოცნებაში“ არავის აქვს იმის განცდა, რომ კვირიკაშვილი პარტიისა და მთავრობის ლიდერია. მისი პოლიტიკური წონა საკუთარი გუნდის შიგნითაც კი ნულის ტოლია... ფაქტია, რომ ევროპულ საქართველოს კონსტრქუციული ოპოზიციის მანტია აქვს მორგებული, მაგრამ ბოკერია-უგულავას ჯგუფთან ქართული ოცნების ურთიერთობა კატათაგვობანას თამაშს უფრო ჰგავს, ვიდრე პოლიტიკურ გარიგებას... როცა ხელისუფლება დარწმუნდება, რომ ბოკერია-უგულავას ჯგუფი საბოლოოდ მოთვინიერდა, მათ ოფიციალურად გამოაცხადებს უფრთო ანგელოზებად და სააკაშვილის რეჟიმის მსხვერპლებად, როგორც ეს მურუსიძესთან დაკავშირებით გააკეთა... კოლექტიური მურუსიძე სააკაშვილის დროს რეჟიმის მსახური თუ იყო, ქართული ოცნების დროს უფრო მაღალ რანგში ავიდა და ხელისუფლების პარტნიორად მოგვევლინა... ქართული ოცნება გარიგებაში შევიდა არა ცალკეულ მოსამართლეებთან, არამედ სააკაშვილ-ადეიშვილის მიერ შექმნილ მთლიან სისტემასთან... რატომ აკურთხა უვადოდ ქართულმა ოცნებამ სააკაშვილის რეჟიმის მონა-მოსამართლეები?... კვირიკაშვილმა, რომელიც სააკაშვილის რეჟიმის წინააღმდეგ ხუთი წუთითაც არ უბრძოლია და ხელისუფლებაში „სათბურიდან“ მოიყვანეს, დარწმუნებული ვარ, არც კი იცოდა, ვინ იყო მოლაშვილის მოსამართლე, ხოლო როცა გაიგო, ძალიან საწყლად დაიწუწუნა - კაპანაძის დანიშვნასთან დაკავშირებით კითხვის ნიშნები არსებობსო. აღსანიშნავია, რომ კვირიკაშვილს მაშინვე გამოეპასუხა იუსტიციის საბჭოს მდივანი, რომლის განცხადებასაც ასეთი პათოსი ჰქონდა, რომ პრემიერი თავის „მატორზე“ ვერ არის და არ იცის, რას ლაპარაკობს“.

შალვა ხაჭაპურიძე: მოსამართლეები, რომლებმაც სააკაშვილის რეჟიმის დროს 200 კაცი პოლიტიკური ნიშნით ციხეში გაუშვეს, შავ სიაში უნდა  შევიდნენ! („ასავალ-დასავალი“)

ავტ. დიტო ჩუბინიძე  

ხაჭაპურიძე  საინიციატივო ჯგუფთან ერთად დიდი სახალხო მოძრაობის დაწყებას გეგმავს სამართლიანი სასამართლოს მოთხოვნით. ის გამოდის ინიციატივით და ამზადებს მემორანდუმს აშშ სახდეპის სახელზე. მემორანდუმი ითვალისწინებს იმ მოსამართლეების შავი სიის შექმნას, რომლებმაც პოლიტპატიმრობა დაუშვეს. ხაჭაპურიძე მოუწოდებს სააკაშვილის რეჟიმის დროს გასამართლებულ პოლიტპატიმრებს, მიაწოდონ ინფორმაცია იმ მოსამართლეების შესახებ, რომლებმაც უკანონოდ გაასამართლეს ადამიანები. ადვოკატის თქმით, საქართველოში აწინაურებენ გირგვლიანის, მოლაშვილისა და მსგავსი გახმაურებული საქმეების მოსამართლეებს.  ხაჭაპურიძის ხელთ არსებული ინფორმაციით, სააკაშვილმა პუტინთან ურთიერთობები დაალაგა. სააკაშვილმა მიიღო დავალება გააქტიურდეს საქართველოსა და უკრაინის მიმართულებით, რათა ხელისუფლებები დაამხოს. „ - პატრიარქთან შეხვედრის შემდეგ გამწარებული ხალხი შინ დაბრუნდა და მხოლოდ ამის შემდეგ ღამით მივიდა პრემიერ-მინისტრი კვირიკაშვილი ტატუნაშვილების ოჯახში სამძიმრის სათქმელად... კვირიკაშვილს ერთი საშუალოზე დაბალი დონის „პიარშჩიკი“ არ ჰყავს, რომ რამე ჭკვიანური ურჩიოს... თუ სამძიმრის სათქმელად მიდიოდა, დილით ან შუადღისას მაინც მისულიყო, შუაღამისას იქ რამ მიიყვანა?“

ეს სავალალოა! ეს კატასტროფაა//პრემიერ კვირიკაშვილის 17 ბრძანება და საქართველოს მართლმსაჯულებისათვის ჩაცემული 17 ლახვარი! („ასავალ-დასავალი“)

ავტ. ჯაბა ხუბუა 

პუბლიკაციის ავტორის აზრით, საქართველოს სასამართლო სისტემა კატასტროფულ მდგომარეობაშია. ამის დასტურია პრემიერის ის ბრძანებები, რომლებიც სტრასბურგის სასამართლოს განაჩენების აღსასრულებლად დაზარალებულთათვის ბიუჯეტიდან შესაბამისი თანხების გამოყოფას ითვალისწინებს, 2017 წლის მანძილზე სტრასბურგის განაჩენების აღსასრულებლად 17 ბრძანება გაიცა, კომპენსაციისათვის საჭირო გახდა 157 631 ევრო. ავტორი მიიჩნევს, რომ წლიურად 17 პროცესის წაგება სტრასბურგში სახელმწიფოსათვის საგანგაშოა. „ქართულმა ოცნებამ ვერ შეძლო უმთავრესი რამ - სააკაშვილის რეჟიმის მიერ გაბახებულ ქართულ სასამართლოს ღირსება და სანდოობა ვერ დაუბრუნა... ხელისუფლებაში ან უიმედო დეგენერატები სხედან, ან ხელიდან წასული თაღლითები და აფერისტები, რომლებმაც სინდისი ადეიშვილს მიჰყიდეს და სული - ბოკერიას, სხეულით კი საქართველოს მიწას ამძიმებენ,“ - წერს ავტორი.

ვატყობ ამ წელსაც მოგვიწევს ცოცხის დათესვა ბოსტანში, იმდენი საჩივარია კვირიკაშვილის ფოსტაში//ბიძინა ივანიშვილისა და დავით ჩიხლაძის გასაუბრება („ასავალ-დასავალი“)

ავტ. დავით ჩიხლაძე 

ამ ჯერზე ივანიშვილისა და ჩიხლაძის გალექსილი დიალოგის თემებია: გიორგი კვირიკაშვილი, თემურ გორგაძე, ირკალი ღარიბაშვილი, მამუკა ხაზარაძე, მიხეილ სააკაშვილი, ბორჯომში განვითარებული მოვლენები, ასევე პაატა გიორგაძის წყლის ინდუსტრიის პროექტი, რომლითაც დაინტერესებას ავტორი დავით საგანელიძეს ურჩევს.  „მაშ, კვირიკათი დავიწყებ, ხელს რომ აფარებს ხაზარას... ვაი, რომ ზოგმა კვირიკამ და ზოგიერთმა მარგველამ ოცნება, ვისაც იცნობდით ნაციონალთა გამგველად, ერთბაშად გადააქცია ხროვად ახალი აფთრების, ამიტომ ყველა ამხილე, რომ დავულაგო დავთრები“, - წერს ავტორი. გალექსილ დიალოგში საუბარია, ასევე საკადრო პოლიტიკის შესახებაც -  ბიძინა ივანიშვილი: „ეგ კვირიკაშვილს მოჰკითხეთ, მას ჩავაბარე პარტია, თუმცა ვერ ვხედავ პრემიერს, ერის სვე-ბედზე დარდიანს“. 

გია მაისაშვილი სააკაშვილის ჯალათური რეჟიმის მორიგი მსხვერპლია! („ასავალ-დასავალი“)

ავტ. ჯაბა ხუბუა 

„გია მაისაშვილმა სიცოცხლისათვის სულ ბოლომდე, უკანასკნელ ამოსუნთქვამდე იომა... კვირიკაშვილის მთავრობამ კი, რომელიც ფულს ათას სისულელეში ხარჯავს და ეროვნულ ბოზად თვითგამოცხადებულ ვინმე თინა მახარაძეს ამერიკაში სწავლას 150 000 დოლარით უფინანსებს, ხელი არ გაანძრია, რომ მომაკვდავი გია მაისაშვილის ამერიკიდან საქართველოში ჩამოყვანა უზრუნველეყო,“ - წერს ავტორი. 

გუბაზ სანიკიძე: ქართულმა ოცნებამ მას შემდეგ ამითვალწუნა, როცა ვთქვი, მურუსიძის ვირუსი ქართულ ოცნებას დაბრიდავს-მეთქი! („ასავალ-დასავალი“)

ავტ. დიტო ცუბინიძე 

გუბას სანკიძე: „ - არავინ ჩვენ ნატოში არ მიგვიღებს, არც აფხაზეთითა და სამაჩაბლოთი და არც მათ გარეშე... რუსეთის დაშლის შემთხვევაში  ჩრდილოეთ კავკასიაში ვინ გაბატონდება, აბა თუ გამოვიცნობთ?... ვინმეს ხომ არ დავიწყებია, ორივე მსოფლიო ომში რუსეთი და ამერიკა ერთად რომ იყვნენ?... აგვისტოს ომი იყო რუსეთ-ამერიკის გამწვავებული ურთიერთობების შედეგი...  საზოგადოების ერთ ნაწილს სურდა, რომ ივანიშვილს რუსეთთან ურთიერთობა დაელაგებინა, მეორე ნაწილი შიშობდა - ვაითუ მართლა დაალაგოსო! მკურნალი ავადმყოფობას უნდა სცნობდეს... ბატონო ბიძინა, საქართველო არ არის ბანკი, ან ერთი პირის შპს! ხო ყველამ ვიცით, რაც მოხდა მუხთარლისთან დაკავშირებით, მაგრამ მაინც თვალს ვიბრმავებთ! შირვანშაჰმა ალიევმა დაურეკა ბიძინა ივანიშვილს და ჩვენებმაც მოიტაცეს მუხთარლი, რომელიც გადასცეს აზერბაიჯანს... საუკეთესო საპრეზიდენტო კანდიდატი ნინო ბურჯანაძეა... ის პრინციპული ქალბატონია და ამერიკელებსაც ისე დაელაპარაკება, როგორც რუსებს. მიმწოლი და გამტანი ქალია! ისეთ რამეს არ იტყვის, რომ შეგვარცხვინოს... თავი გვაქვს მოჭრილი - ქვეყნის პრემიერ-მინისტრი კინაღამ მომღერალი გახდა!... ქართულმა ოცნებამ მას შემდეგ ამითვალწუნა, როცა ვთქვი, მურუსიძის ვირუსი ქართულ ოცნებას დაბრიდავს-მეთქი. ჯალათი და მსხვერპლი ორივე მსხვერპლი როგორ გამოდის, კაცო? მაშინ გებელსი და კაიტელიც მსხვერპლები ყოფილან. რა ჰქვია ამას, ბიძინა ივანიშვილის ლოგიკა?“

ვინ მოაწერა და ვინ არ მოაწერა ხელი დიპლომატიური კორპუსისადმი მიმართვას, რომელსაც დიდი სკანდალი მოჰყვა („ასავალ-დასავალი“)

ავტ. ჯაბა ხუბუა 

ჯონდი ბაღათურია აცხადებს, რომ გასულ კვირაში გავრცელებულ ცნობილ მიმართვას, რომელსაც დიდი რეზონანსი მოჰყვა, გოგი ქავთარაძემ და თემო გოცაძემ  მის თვალწინ მოაწერეს ხელი. მეცნიერებათა აკადემიის პრეზიდენტს, გიორგი კვესიტაძეს კი  მიმართვაზე ხელი ნამდვილად არ მოუწერია. იგივეს ამბობს ელიზბარ ჯაველიძე. ჯაველიძე აცხადებს, რომ ინგა გრიგოლიას პირდაპირ ეთერში „გულით აგინა“ და საქციელს არ ნანობს. ჯაველიძე „პირველის“ ტელეეთერში მომხდარს პროვოკაციას უწოდებს. 

ნიკოლოზ მჟავანაძე: ნატოს ჰეგემონია დაემხო! („ასავალ-დასავალი“)

ავტ. ნატო ფოცხიშვილი

ნიკოლოზ მჟავანაძე: „ - ჩათვალეთ, რომ ნატო აღარ არის მთავარი სამხედრო ალიანსი და მსოფლიოში პროცესები რუსეთის კარნახით წარიმართება... არ გამოვრიცხავ, რომ რუსეთი საქართველოს ტერიტორიაზე შეიარაღებული ძალებითაც შემოვიდეს და ეს ყველაფერი სავალალო შედეგებით დასრულდეს...  ქართული ოცნება ნაცმოძრაობის პოლიტიკას ინერციით აგრძელებს.... ის, რომ დღეს რუსეთს თუნდაც ტატუნაშვილის გამო არ ველაპარაკებით, არის ქვეყნის ღალატი! თუ ეს ხელისუფლება რუსეთთან დიალოგის დაწყებაზე გაჯიუტდა, კიდევ უფრო უარეს წამგებიან სიტუაციაში აღმოვჩნდებით... რანაირი პარტნიორია დასავლეთი, როდესაც სულში გვაფურთხებენ, მიცვალებულით გვევაჭრებიან... მოვუწოდებ პოლიტიკოსებს, ბოიკოტი გამოუცხადონ იმ ტელევიზიებს, რომლებიც ანტიქართულ პროპაგანდას ეწევა... ვის აწყობს გამწარებული ხალხი? ივანიშვილს თუ მათ, ვინც ამ ხელისუფლების მტერია?... ხომ არ ურევია ამ ყველაფერში იმ ნაცმოძრაობის ხელი, რომელიც ხურჩაში ავტობუსებს აფეთქებდა?... რატომ აგინებინებენ ლევან ხაბეიშვილს და ნიკა მელიას ბიძინა ივანიშვილს? ნუთუ ეს დაიმსახურა ბიძინა ივანიშვილმა ქართული ოცნებისაგან.... როდესაც მთელი ქვეყანა ტატუნაშვილის მკვლელობით არის აღშფოთებული, ამ დროს კი ქართული ოცნების წევრები ბორჯომში ხელფასების მომატების მოთხოვნით გამოდიან, არის თუ არა ეს სირცხვილი?“

არჩილ კაიკაციშვილი: საქართველოში ჩურჩულის დრო ბრუნდება! („ასავალ-დასავალი“)

ავტ. ზაზა დავითაია 

ახალგაზრდა ადვოკატების ხელმძღვანელი არჩილ კაიკაციშვილი აცხადებს, რომ საქართველოს მთავრობის მიერ ინიცირებული კანონპროექტი ითვალისწინებს ადმინისტრაციულ სამართლდარღვევათა კოდექსის 166-ე და 173-ე მუხლებში  ცვლილებების შეტანას, რაც აძლიერებს პოლიციის უფლებებს. ჩნდება პერსპექტივა, რომ შეიძლება ხელისუფლების საქმიანობით უკმაყოფილო მოქალაქის კანონიერად გამოხატული პროტესტი პოლიციამ დარღვევად შეაფასოს ან დარღვევის პროვოცირება თავადვე მოახდინოს. იზრდება ჯარიმების მოცულობა, რაც შეუსაბამოა დანაშაულთან. კაიკაციშვილი აცხადებს, რომ თუ აღნიშნული ცვლილებები ძალაში შევა, პოლიციელს ნებისმიერ მომენტში შეეძლება სამართლიანად განაწყენებული ადამიანის პროვოკაციაზე წამოგება და ხულიგნობისა და დაუმორჩილებლობის საკუთარი შეხედულებისამებრ განსაზღვრა. შეიძლება ხულიგნობად ჩაითვალოს  ხელისუფლების უხამსად მოხსენიება ან ანეკდოტის მოყოლა მასზე.

კახაბერ ოქრიაშვილი: ბევრჯერ მიგრძვნია უფლის ხელი და მჯერა ბედ-იღბლის! („ასავალ-დასავალი“)

ავტ. მეგი საჯაია 

წალკა-დმანისის მაჟორიტრი დეპუტატი, კომპანია „პსპ-ს“ დამფუძნებელი  კახაბერ ოქრიაშვილი აცხადებს, რომ ფარმაცევტულ კომპანიას ამჟამად მართავს 10-კაციანი დირექტორთა საბჭო, რომლის წევრებიც გოჩა გოგოლაშვილი და მისი ძმა, ვაჟა ოქრიაშვილი არიან. თავად კახა ოქრიაშვილი ამჟამად უფრო პოლიტიკური აქტიობითაა დაკავებული. ოქრიაშვილი აცხადებს, რომ დიდი დროს უთმობს ამომრჩევლებთან შეხვედრასა და მათ პრობლემებზე მუშაობას. ის ამაყობს საგანმანათლებლო პროექტებით, რომლებიც დმანისსა და წალკაში განახორციელა სტუდენტებისათვის. ეს არის განათლების თანადაფინანსება იმ პროფესიებში, რომლებიც ქვეყანას ძალიან სჭირდება. ოქრიაშვილის ყველაზე დიდი ოცნება საქართველოს გამთლიანებაა. 

 რეზონანსი

ახალგორში ქართველებზე ტოტალური კონტროლი დააწესეს (რეზონანსი)
ავტ. ეკატერინე ბასილაია

 „რეზონანსის“ ცნობით,  ახალგორში ქართველების ყოფა უფრო და უფრო საშიში ხდება. ახალგორელების თქმით, სამი დღეა,  რაიონს სპეცრაზმი აკონტროლებს, გამოცხადებულია საგანგებო რეჟიმი და ე. წ. "კაგებე" ქართველებს ეჭვის თვალით უყურებს, როგორც თბილისიდან გამოგზავნილ დივერსანტებს. ამიტომაც ქუჩაში გამოსვლის დიდი შიშია. თანაც, სეპარატისტთა მთელი პროპაგანდაა ამუშავებული, რომ არჩილ ტატუნაშვილი ტერაქტს გეგმავდა და ამის გამო დააკავეს. ახალგორის ერთ-ერთი მკვიდრი "მთელ კვირასთან" საუბრისას ამბობს, რომ ბოლო თვეებია, რაიონში ძალიან გახშირდა ქართველი ახალგაზრდების დაკავება და დე ფაქტო მილიციის განყოფილებაში გადაყვანა "ნარკოტიკებზე შესამოწმებლად". დაკავებულებს ხშირად სცემენ, ზოგჯერ სასტიკადაც. ამიტომ ფიქრობს, რომ ტატუნაშვილმა, ცემისას წინააღმდეგობა გაუწია და ამიტომაც მოკლეს. რესპონდენტის თქმით, სეპარატისტების დიდ ნაწილში ამის გამო სინანულიც არ იგრძნობა, პირიქით, სჯერათ ე. წ. ოფიციალური ვერსიისა, რომ ტატუნაშვილი თბილისიდან იყო შეგზავნილი მათთან და დივერსიას გეგმავდა.

"კავკასიური სახლის" აღმასრულებელი დირექტორი გიორგი კანაშვილის სიტყვებით, რეალურად, რატომ დააკავეს არჩილ ტატუნაშვილი, ამის თქმა რთულია. სხვადასხვა ვერსიაა, თუმცა აშკარაა, რომ მისი დაკავება არა "ომის ამბების გამო" მოხდა, არამედ, სავარაუდოდ, რაღაც ყოფითი კონფლიქტის გამო და გამორიცხულია, ეს საქმე ოსურმა მხარემ გამოიძიოს. იგი ამბობს, რომ საქართველოც უძლურია, რეალურად, ვინმეს პასუხი აგებინოს.

"შეგვიძლია ვთქვათ ისიც, რომ ბოლო პერიოდში ახალგორში ე. წ. ადგილობრივი ხელისუფლება და ადგილობრივი ძალოვანი სტრუქტურები ძალიან ცუდად იქცევიან, ადამიანებს ხშირად იბარებენ, ამოწმებენ, მიჰყავთ განყოფილებაში ვითომდა ნარკოტიკებისა თუ სხვა შემოწმებაზე და იზოლატორში ადამიანის ცემა, სიტყვიერი შეურაცხყოფა ჩვეულებრივ ნორმად იქცა. არა მარტო ქართველებს, ოსებსაც კი სცემენ იზოლატორებში," - ამბობს კანაშვილი.

საქართველო უკრაინასთან და მოლდოვასთან ერთობლივი სამხედრო შენაერთის შექმნაზე უარს ამბობს (რეზონანსი)
ავტ. თიკო ოსმანოვა

გამოცემის ცნობით, გასულ კვირას მოლდოვაში მოლდოვის, საქართველოსა და უკრაინის პარლამენტების თავმჯდომარეთა მონაწილეობით გაიმართა სამდღიანი კონფერენცია "საქართველო, მოლდოვა და უკრაინა: აღმოსავლეთ პარტნიორობა და უსაფრთხოების გამოწვევები". კონფერენციაზე უკრაინის პარლამენტის თავმჯდომარე ანდრეი პარუბი ინიციატივით გამოვიდა, რომ კიევში უკრაინა-მოლდოვა-საქართველოს ასამბლეის პირველი სამმხრივი სხდომა გაიმართოს, სადაც ერთობლივი სამხედრო ბრიგადის შექმნის შესახებ იმსჯელებენ. მან ასეთი ფორმატის შექმნას "კარგი იდეა" უწოდა.  „რეზონანსის“ შეფასებით, "ოცნების" ხელისუფლებისთვის ეს ინიციატივა მოულოდნელი სიახლე აღმოჩნდა და სავარაუდოდ, ეს იდეა ამ ეტაპზე განცხადებად დარჩება.  გაზეთთან საუბარში  პარუბის იდეის განხორციელება ძნელად წარმოუდგენიათ ექსპერტებსაც და მაგალითად 21 წლის წინ შექმნილი სახელმწიფოთაშორისი გაერთიანება სუამ (საქართველო, უკრაინა, აზერბაიჯანი, მოლდოვა) მოჰყავთ. სოსო ცინცაძის თქმით, თავის დროზე ამ ალიანსის სამხედრო კომპონენტმა ეფექტურად ვერ იმუშავა, ამიტომ პოზიტიურ შედეგს არც ახლა ელის.

"უკრაინას, მოლდოვასა და ჩვენ გვაერთიანებს საერთო მიზანი - ეს არის ევროპული და ატლანტიკური მისწრაფება. ამ გზაზე ერთმანეთს ყოველთვის მხარს ვუჭერთ და მომავალშიც ასე გაგრძელდება, თუმცა სამხედრო გაერთიანებასთან დაკავშირებით განხილვა არასდროს არ ყოფილა. მიუხედავად იმისა, რომ ასეთ იდეას განსჯის საბაბი შეიძლება ჰქონდეს, ეს არასდროს არ მომხდარა მაღალ დონეზე. ამიტომ ვფიქრობ, ამ ეტაპზე რჩება მხოლოდ უკრაინის რადას თავმჯდომარის მოსაზრებად და ჩვენ ამას ვერ განვიხილავთ", -ამბობს  "მთელ კვირასთან" საუბარში პარლამენტის თავდაცვისა და უშიშროების კომიტეტის თავმჯდომარე ირაკლი სესიაშვილი.

ამ იდეის განხორციელება ძნელად წარმოუდგენია ჟურნალ "არსენალის" მთავარ რედაქტორ ირაკლი ალადაშვილსაც. მისი აზრით,  „კარგი იქნება, თუ ჩვენს ენერგიასა და რესურსს საერთაშორისო წვრთნას მოვახმართ, რომელიც მაისში დაიწყება და ამერიკელებიც იქნებიან ჩართული. ამან უნდა აამაღლოს საქართველოს ბატალიონების საბრძოლო მომზადება ტერიტორიული თავდაცვისთვის".

სოსო ცინცაძის თქმით, "სამხედრო სფეროში თანამშრომლობა ერთია, სამხედრო კავშირი კი სულ სხვაა. ამ უკანასკნელზე ლაპარაკიც არ შეიძლება. წვრთნაში ერთობლივი მონაწილეობა შესაძლებელია, მაგრამ ამის მარგი ქმედების კოეფიციენტი ნაკლები იქნება, ძალთა თანაფარდობას ვერ შეცვლის“.

ხუხაშვილი: სახელისუფლებო ვერტიკალი მოშლილია და გაუგებარია, ვინ უნდა მიიღოს გადაწყვეტილება (რეზონანსი)
ავტ. ეკატერინე ბასიალაია

 ინტერვიუ გია ხუხაშვილთან

პოლიტოლოგის აზრით, არჩილ ტატუნაშვილის გარდაცვალებასთან დაკავშირებით ოფიციალური თბილისის მხრიდან გაკეთებული განცხადებები მხოლოდ განცხადებებია და ამასთან „ძალიან გულგრილიც“.

„ახლა ოსურმა მხარემ ძებნილად გამოაცხადა სააკაშვილი, მერაბიშვილი და ოქრუაშვილი და რა უდგას წინ, რომ ფართო მასშტაბის გამოძიება ჩატარდეს, ჩვენმა სამართალდამცველებმა სს საქმე აღძრან არა მარტო იმაზე, უშუალოდ ვინ მოკლა ტატუნაშვილი, არამედ ვინც მფარველობს ამ მკვლელობას, ვინც იყო დამკვეთი? საკმაოდ გრძელი სია გამოვა, 20-30-კაციანი სია და ინტერპოლის ხაზით გამოაცხადონ ძებნა ამ ადამიანებზე. ეს ხომ შეგვიძლია, გავაკეთოთ?!“- ამბობს რესპოდენტი. 

გია ხუხაშვილი თვლის, რომ ხელოვნების რამდენიმე მუშაკის მიერ საელჩოებისადმი  გაგზავნილი წერილი, რომელშიც ისინი დასავლურ კურსს საქართველოსთვის ნეგატიურად აფასებენ, აჟიოტაჟის ღირსი არ არის, რადგან მიუხედავად იმისა რომ ადამიანების გარკვეული ჯგუფი ასე ფიქრობს, მათი აზრი არაა გადამწყვეტი.  ხუხაშვილის თქმით, „ასეთ რამეზე ან უნდა გავიცინოთ, ან ამ სისულელეზე არგუმენტირებულად და მშვიდად ვუპასუხოთ. ჩვენ ბოლშევიკებს არ უნდა დავემსგავსოთ, რადგან ზოგმა ლამის მათი დახვრეტაც მოითხოვა.“

 რესპოდენტი ვრცლად საუბრობს ბორჯომის ინციდენტზე და იქ განვითარებულ მოვლენებს ტრაგიკომედიად აფასებს. „ფაქტობრივად, ერთი უბედურებაა, რაც ბორჯომში ხდება, მაგრამ ეს იმის მაჩვენებელიცაა, რა ხდება დანარჩენ საქართველოში, სადაც მოიმატეს ხელფასები, ჭრეს და კერეს, როგორც უნდოდათ, ბორჯომმა კი მოახდინა ამ ნაციონალური, მასშტაბური პროცესის ლუსტრირება.“- ამბობს,  ხუხაშვილი, რომლის  თქმითაც „ ქართულ ოცნებაში“ გადაწყვეტილების მიღების უნარიანი მხოლოდ ერთი ადამიანია, რომელიც ასეთ წვრილმანებში, ასეთ პატარა რაღაცებში, ბუნებრივია, ვერ ჩაერევა. იმის ქვემოთ კი ვერტიკალი დარღვეულია და ვინ უნდა მიიღოს გადაწყვეტილება, კვირიკაშვილმა? .. ის პოლიტიკაში არ ერევა, თავის სკამს ამაგრებს და ზოგჯერ გამოჩნდება ხოლმე - ან დაილოცება, ან დაიბღვირება და ჰგონია, რომ მისი ფუნქციაც მხოლოდ ეს არის. “

მოსამართლე მოსამართლის წინააღმდეგ (რეზონანსი)

 ავტ. თიკო ოსმანოვა

„რეზონანსი“ იუსტიციის საბჭოში 2 მარტს  ირაკლი შავაძისა და დავით მამისეიშვილის დაპირისპირების განხილვაზე წერს.  როგორც ცნობილია, ბათუმის საქალაქო სასამართლოს მოსამართლე ირაკლი შავაძემ სასამართლოს თავმჯდომარე დავით მამისეიშვილი ზეგავლენაში ღიად დაადანაშაულა. საბჭოს წევრებს შეხვედრაზე კონკრეტული გადაწყვეტილება არ მიუღიათ, თუმცა, როგორც იუსტიციის საბჭოს არამოსამართლე წევრი ანა დოლიძე ამბობს, შავაძის განცხადებებს რეაგირების გარეშე არ დატოვებს და პროკურატურას საქმის შესწავლისკენ მოუწოდებს.

 გამოცემის ცნობით, მამისეიშვილისა და შავაძის შეხვედრა საბჭოს წევრებთან, რომელიც დაახლოებით 2 საათი მიმდინარეობდა, ურთიერთბრალდებების ფონზე წარიმართა. შავაძემ იმ პრობლემებზე ისაუბრა, რაც სასამართლოს თავმჯდომარესთან დაპირისპირებით შეექმნა. მისი თქმით, ამის გამო პრობლემები შეექმნა კოლეგებთან ერთიერთობაშიც. ბათუმის საქალაქო სასამართლოს თავმჯდომარე დავით მამისეიშვილი კი ამ ყველაფერს სიცრუეს უწოდებს. მისი თქმით, შავაძე არის წარუმატებელი მოსამართლე, რომელმაც იმის გამო, რომ საბჭოს მხარდაჭერა ვერ მიიღო უვადოდ დანიშვნაში, გაბრაზება ამ ფორმით გამოხატა.

სასამართლოს თავმჯდომარეებთან დაკავშირებით რეფორმის გატარების აუცილებლობაზე  „რეზონანსთან“ "ახალგაზრდა იურისტთა ასოციაციის" იურისტი ეკა ციმაკურიძეც საუბრობს. მისი თქმით, ის, რაზეც შავაძე საუბრობს, მათთვის სიახლე არ არის.

„ვფიქრობ, რომ სასამართლოს თავმჯდომარეების ფუნქციებთან და არჩევასთან დაკავშირებით კანონში დეტალურად უნდა გაიწეროს ყველაფერი. არსებულ ნორმაში მხოლოდ ის წერია, რა ვადით ირჩევა სასამართლოს თავმჯდომარე. სხვა რამ, თუნდაც კრიტერიუმები, არ არის გაწერილი - თუ რას უნდა აკმაყოფილებდეს მოსამართლეთა თავმჯდომარე" - ამბობს   ციმაკურიძე.

რამდენად დამაჯერებელია ინფორმაცია, რომ "ოცნება" საპრეზიდენტი კანდიდატად თეა წულუკიანს დაასახელებს? (რეზონანსი)

ავტ. გვანცა წულაია

თაკო ჩარკვიანი (პუბლიცისტი): „წულუკიანმა, როგორც იუსტიციის მინისტრმა, ვერ ივარგა, ბევრი უსამართლობა დაუშვა, გვაქვს სამარცხვინო სასამართლო. თუ რაიმე დანაშაულებრივ საქმეებთან ჰქონდათ მოსამართლეებს შეხება, ყველანი უვადოდ დანიშნეს. კატასტროფული მდგომარეობაა. ამათგან უკვე ყველაფერია მოსალოდნელი.“

 რეზო მიშველაძე (მწერალი): „რაც შეეხება თეა წულუკიანს, ვფიქრობ, ის თავისი განათლებით, თავისი დამოკიდებულებით ეროვნული პრობლემების მიმართ, რაც ჩემთვის მთავარია, ღირსეული პრეზიდენტი იქნება. არაფერი დაშავდება, თუ ჩვენი ხალხი ამ ექსპერიმენტსაც ჩაატარებს და ქალს აირჩევს პრეზიდენტად. ასე რომ, მე მხარს ვუჭერ თეა წულუკიანის კანდიდატურას.“

ირმა სოხაძე (მომღერალი): „არ ვიცი, პირველად მესმის. ვერ გეტყვით, რამდენად კარგი ან ცუდია. ზოგადად, რამდენადაც ვიცი, წულუკიანი კარგი მინისტრი და ადამიანია, მაგრამ ეს პრეზიდენტობისათვის საკმარისი არ არის, ამაში არაერთხელ დავრწმუნდით. აქედან გამომდინარე, არ ვიცი, ასახელებს თუ არა სამთავრობო ჯგუფს და რამდენად კარგი პრეზიდენტი იქნება.“

 ნუცა ჯანელიძე (ხელოვნებათმცოდნე): "შესაძლებელია, რადგან, ჯერ ერთი, პროფესიონალია, როგორც იურისტი, მისი გავლილი გზით, ნამუშევარი ადგილებითა და სამსახურებრივი თანამდებობებით. ევროპაში, სტრასბურგში, დაიწყო მოღვაწეობა და იქ ჩაწყობით არაფერი ხდება. რაც შეეხება იმას, რომ ქალია და შეიძლება თუ არა, იყოს პრეზიდენტი, ეს მისაღებია და ძალიან გამიხარდება“. 

 ახალი თაობა

 თეა წულუკიანი  თუ სალომე ზურაბიშვილი? (ახალი თაობა)

ავტ. შორენა მარსაგიშვილი

 ინტერვიუ ლადო სადღობელაშვილთან
ლადო სადღობელაშვილი ამბობს, რომ „ქართულ ოცნებაში“ საპრეზიდენტო კანდიდატურებად თეა წულუკიანი და სალომე ზურაბიშვილი განიხილებიან. სალომე ზურაბიშვილს  გოგა ხაინდრავა და ძმები გაჩეჩილაძეები - ე. წ. ვაკე/ ვერას სასტავი უჭერს მხარს. თეა წულუკიანს  ძველი „მეოცნებეები“: ტრიპოლსკი, კვაჭანტირაძე, ქანთარია. სადღობელაშვილს არც ერთი კანდიდატურა არ მოსწონს. მისი აზრით, სალომე ზურაბიშვილი ჯერ კიდევ ვერ ჩამოსულა „პარიზიდან“, წულუკიანი კი „უსაზღვროდ ამბიციურია“.  რესპოდენტის სიტყვებით, საბოლოო არჩევანი თავად ივანიშვილსაც არ გაუკეთებია და შესაძლოა, ყველაფერი შეიცვალოს. ლადო სადღობელაშვილის თქმით, მალე შეიცვლება პრემიერ-მინისტრი.  გიორგი კვირიკაშვილის თანამდებობიდან წასვლის შემდეგ კი პარლამენტში გეგიძის ფრაქცია გააქტიურდება.  რესპოდენტის ცნობით, გეგიძის ფრაქცია პრეზიდენტის პოსტზე სალომე ზურაბიშვილს უჭერს მხარს.  ლადო სადღობელაშვილი ძმებ გაჩეჩილაძეებზეც საუბრობს. მისი სიტყვებით, გაჩეჩილაძეები მუდმივად ევაჭრებიან ხელისუფლებას, ამჟამად „უცნობი“ ახალი ტელეგადაცემის გაკეთებას აპირებს, რომელიც „საკანი 5“-ის მსგავსი იქნება და   ხელისუფლებას გააკრიტიკებს.

სადღობელაშვილი კვირიკაშვილის მომავალ შემცვლელად  მამუკა ბახტაძეს ასახელებს. მისი აზრით, ბახტაძე  ყველაზე მისაღებია ივანიშვილისთვის,  გახარია კი შსს-ში დარჩება. სადღობელაშვილი ამბობს, რომ  გახარია შსს-ში  ყოფილმა პრემიერმა მოსკოვის თხოვნით დანიშნა. რესპოდენტის თქმით, მთავარი ცვლილებები ქვეყანას აშშ-ს ახალი ელჩის ჩამოსვლის შემდეგ ელოდება. ახალი ელჩი ტრამპის  ადმინისტრაციის მიერ იქნება დანიშნული და არასამთავრობოებს სერიოზულ პრობლემებს შეუქმნის. სადღობელაშვილი ამბობს, რომ მალე ირაკლი კობახიძე პოზიციას შეიცვლის და „ქართული მარშის“ ხმაზე აჭიკჭიკდება“, რადგან აშშ-ს ახალი ელჩისთვის  სწორედ „ქართული მარშის“ ეროვნული პოზიციები იქნება მისაღები.

„ პუტინს სურდა, ქართველი ხალხი რუსეთის ტანკებს ყვავილებით დახვედროდა“ (ახალი თაობა)

ავტ. შორენა მარსაგიშვილი

 ინტერვიუ გოჩა მირცხულავასთან (ანალიტიკოსი)
გოჩა მირცხულავა თვლის, რომ რუსებსა და სეპარატისტებს შორსმიმავალი გეგმები ჰქონდათ საქართველოსთან დაკავშირებით, მაგრამ ამ გეგმაში ტატუნაშვილი არ ჩაჯდა. მირცხულავას  მტკიცებით, რუსული გეგმის თანახმად,  არჩილ ტატუნაშვილი რუსეთის  პრეზიდენტის არჩევნების  წინ მშვიდობიანი ცხინვალის ამფეთქებლად   უნდა წარმოჩენილიყო. რესპოდენტის აზრით, იგივე გეგმა  საქართველოს ხელისუფლების მიერ კონტროლირებადი ტერიტორიიდანაც ითვალისწინებდა მხარდაჭერას. სწორედ ამ გეგმის ნაწილი  იყო  ე. წ. ინტელიგენციის წერილი  საელჩოების მიმართ, მაგრამ ტატუნაშვილი არ ჩაჯდა რუსული სპეც. სამსახურების  პროექტში და თავი შეაკლა მათ.

 გოჩა მირცხულავა ამბობს, რომ  რუსეთი საქართველოს წინააღმდეგ ჰიბრიდულ ომს აწარმოებს და  შეეცდება საქართველოს პრეზიდენტის თანამდებობაზე ისეთი კანდიდატურის გაყვანას, რომელზეც გარკვეული გავლენები ექნება.  გოჩა მირცხულავას აზრით, მოსკოვი საქართველოს ხელისუფლების სათავეში საკუთარი „მონების“ მოყვანას ცდილობს და თუკი საქართველო არ გააქტიურებს თავის  პოლიტიკას ქვეყანა ამ ომში დამარცხდება.  მირცხულავას სიტყვებით, 2008 წელს რუსეთს სურდა საკუთარი კონტროლი თბილისის მიმართულებით აღედგინა და ქართველები ყვავილებით დახვედროდნენ, მაგრამ არ გამოუვიდა.

 მამუკა გვაძაბია: „ოკუპაციის შესახებ კანონის შერბილება დაუშვებელია“ (ახალი თაობა)

ავტ. გულიკო ბალაძე

 ინტერვიუ მამუკა გვაძაბიასთან (დამოუკიდებელი ექსპერტი)

 მამუკა გვაძაბია ამბობს, რომ ის წინააღმდეგია  ოკუპაციის შესახებ კანონში ცვლილების  შეტანის და კანონის შემსუბუქების. გვაძაბიას თქმით, მას აქვს ინფორმაცია რომ ოკუპაციის კანონის გარკვეული მუხლების თითქოსდა გამკაცრების და ზოგიერთი მუხლის შერბილების ინიციატივით  აფხაზეთის კანონიერი ხელისუფლების უმაღლეს საბჭოში ერთერთი ფრაქცია გამოვიდა. გვაძაბიას  აზრით, ოკუპაციის შესახებ კანონის შერბილების ინიციატივა   ცენტრალური ხელისუფლებიდან მოდის და აფხაზეთის უმაღლესი საბჭოს ზოგიერთი წევრის საშუალებით ხდება მისი  გაჟღერება. რესპოდენტი  ამბობს, რომ სამაჩაბლოსა და აფხაზეთში მიმდინარე მოვლენების ფონზე ამ საკითხის წამოჭრა უადგილოა.


კვლევა: ხელისუფლების პიარისთვის საბიუჯეტო დანახარჯები გაზრდილია (ახალი თაობა)

 გამოცემა  ა/ო „ საერთაშორისო გამჭვირვალობა საქართველოს“ კვლევის შედეგებს აქვეყნებს.

„საერთაშორისო გამჭვირვალობა - საქართველოს" კვლევის თანახმად, ხელისუფლების პიარისთვის საბიუჯეტო დანახარჯები გაზრდილია. 2012-დან 2017 წლის ოქტომბრის ჩათვლით საზოგადოებასთან ურთიერთობის სამსახურში დასაქმებულთა ანაზღაურებამ 55 400 000 ლარზე მეტი შეადგინა, აქედან 49 075 000 ლარზე მეტი 2013-2017 წლებში, "ქართული ოცნების" ხელისუფლებაში მოსვლის შემდეგ დაიხარჯა.

კვლევა 121 საჯარო უწყებიდან მიღებულ ინფორმაციას ეყრდნობა, მასში აღნიშნულია, რომ 2017 წელს( მონაცემები დათვლილია ოქტომბრის ჩათვლით) საჯარო უწყებებში პრესსამსახურის თანამშრომელთა რაოდენობა 643 ადამიანი, მათი ანაზღაურება კი 9 270 513 ლარი იყო, მაშინ როდესაც 2012 წლის მონაცემებით თანამშრომელთა რაოდენობა 423-ს, ხოლო მათი ანაზღაურება  6 384 356 ლარს შეადგენდა.

